
datuak eskaini dizkiguten guraso eta gainerakoei ere eskerrik beroenak, argi
baitago euren laguntzarik gabe ikerlan hau ezin izango genukeela burutu. 

1. Sarrera

1.1. FITXA TEKNIKOA

1.2. AURKEZPENA

Hemen aurkezten dugun ikerketaren asmoa ingelesez sortutako MacArthur-Bates
Communicative Development Inventories (Fenson eta beste, 1993) tresnaren
euskararako egokitzapena egitea izan da, guk Komunikazio Garapena Neurtzeko
Zerrenda (KGNZ) izendatu duguna. Tresna honen helburu nagusia haurren
hizkuntza- eta komunikazio-garapen goiztiarra neurtzea da, eta gurean euskara
bereganatzen ari direnena neurtzea izan da helburu hori.

Tresna hau erabilita, haur jakin baten hizkuntzarako gaitasuna neur daiteke,
baita hizkuntza-garapenean dagokion adin ebolutiboa jakin ere. Era berean,
hizkuntzaren garapenean haurrak izan dezakeen atzerapena edo arazoak antze-
mateko erabil daiteke tresna hau. Horren arabera, atzerapena hizkuntzaren zein
arlotan duen ikusita, neurri zehatzak hartzeko beharra denetz jakin daiteke, baita
balizko neurri horien nondik norakoa ere.

Hizkuntza-atzerapenak eta -nahasteak goiz antzeman ahal izateko zerrendak
edo inbentarioak erabili izan dira arlo klinikoan hizkuntzaren zenbait atalen

Izena: MacArthur-Bates Komunikazio Garapena Neurtzeko Zerrenda.
Jatorrizko izena: MacArthur Communicative Development Inventories.
Egileak: Jackson-Maldonado, Thal, Marchman, Fenson, Newton eta Conboy.
Jatorria: CDI Advisory Board, San Diego State University.
Euskararako egokitzapena: A. Barreña, I. Garcia, M. J. Ezeizabarrena, M.

Almgren, N. Arratibel, I. Olano, J. Barnes, A. Petuya, A. Colina (2006).
Aplikazioa: banakakoa.
Aplikaziorako adin-tartea: 8-30 hilabete bitarteko haurrak.
Iraupena: 60-90 minutu.
Helburua: haur txikien hizkuntza eta komunikazioaren ebaluazioa.
Baremazioa: 1.417 haurrek osatutako laginaz barematua pertzentiletan, 23 adin-

tartetan.
Materiala: eskuliburua, 1. zerrenda (8-15 hilabete) eta 2. zerrenda (16-30 hilabete).



inguruko informazioa jasotzeko (ikus, esaterako, Domenech eta Gomez de Terreros,
1995). Horrela, 90eko hamarkadaren hasieratik gaur egun arte, gurasoek betetako
galdetegien erabilerak gero eta garrantzi handiagoa dauka garapen goiztiarrean
gaitasun komunikatibo eta linguistikoak neurtzean, arlo klinikoan eta ikerkuntza-
arloan ere. Orain arte ikerkuntza edo ebaluazio klinikoetan erabili diren bat-bateko
hizkuntza-lagin edo egindako froga estrukturatuago eta estandarizatuagoen osaga-
rri egokiak gertatzen dira gurasoen informazioak. Izan ere, laborategietan egiten
diren frogak burutzeko, emaitzak batzeko eta interpretatzeko pertsona kualifikatu
ugari behar izaten da, baita denbora-inbertsio handi samarra ere, datu-bilketa han-
dia eta esanguratsua egin nahi bada. 

Communicative Development Inventories (CDI) izeneko tresna 1990ean
hasita Amerikako Estatu Batuetan garatu eta argitaratu du MacArthur Fundazioak
(Fenson, Dale, Reznick, Thal, Bates, Hartung, Pethick eta Reylli, 1993). Tresna
honen bidez, 8 eta 30 hilabete bitarteko haurren garapen linguistikoaren eta
komunikatiboaren berri jasotzea lortu zuten, irizpide eta metodologia zientifikoki
bermatuak erabilita. Harrezkero, zerrenda hauek hainbat hizkuntzatara egokitu dira
edo egokitzen ari dira (http://www.sci.sdsu.edu/cdi/)1.

Pentsa daitekeen bezala, edozein hizkuntzatako Communicative Development
Inventories-en bertsioa ezin liteke ingelesezko CDIren itzulpen hutsa izan. Tresna
honen eraikitzeak hizkuntza bakoitzaren berezko ezaugarriak, eta haien
garapenaren berri kontuan izatea eskatzen du, hizkuntzak eta kulturak ezberdinak
izanik, horietako bakoitzaren garapena ere ezberdina delako. Tresna egokitzeko,
beraz, bada marko orokorra, baina hizkuntza bakoitzerako egokitzapenak berezko
nortasuna izatea aurreikusi zen.

Delako Communicative Development Inventories tresna euskarara egokitzeko
bidean, beraz, galdetegiek egokitu beharra izan dute. Horretarako, euskararen
berezitasun kultural eta linguistikoetara moldatu behar izan dira keinu, hiztegi zein
gramatika-arloko hainbat item.

Komunikazio Garapena Neurtzeko Zerrenda (KGNZ) tresnaren alde ona
gurasoek beren seme-alaben komunikazio- eta hizkuntza-garapenen gaitasunaren
inguruan jasotzen duten informazioen aberastasuna da. Horrela lortutako datuak,
pertzentilkako puntuazioak, eta hauetatik ondorioztatzen diren garapen-kurbak
erabilgarriak dira haurren garapenean inplikatutako hainbat profesionalentzat, hala

1. Hona hemen abiatutako hainbat egokitzapen: Austriako alemanera, Amerikako keinu-hizkun-
tzara, txinerara, Beijingeko mandarinerara, Hong Kong-eko kantonerara, kroazierara, danierara,
nederlanderara, Bretainia Handiko ingelesera, Zeelanda Berriko ingelesera, finlandierara, Kanadako
frantsesera, Frantziako frantsesera, galizierara, Alemaniako alemanera, grezierara, katalanera, he-
breerara, islandierara, italierara, japonierara, malawierara, polonierara, Brasilgo portugesera, Mexi-
koko gaztelaniara, Kubako gaztelaniara, Espainiako gaztelaniara, suedierara, koreerara, hungarierara,
ijitoerara, errusierara.



nola psikologoentzat, logopedentzat eta hezitzaileentzat. Hizkuntza-garapenean
disfuntzio zein atzerapenen antzemate goiztiarrerako edo hizkuntza-atzerapena
duten haurren pronostikoa egiteko Komunikazio Garapena Neurtzeko Zerrenda
tresnak duen balioa munduan zehar izan duen zabalpen azkarrak azaltzen du
(Crais, 1995; Rescorla, 1991; Yoder eta beste, 1998; Sheinkopf eta beste, 2000).

Euskarazko Komunikazio Garapena Neurtzeko Zerrenda tresnaren eskulibu-
ruak ingelesezko Communicative Development Inventories tresnaren eskuliburua-
ren (Fenson eta beste, 1993) egitura bertsua du. Irizpide hori beste hizkuntzetako
egokitzapenetan ere kontuan izan da, esaterako Mexikoko gaztelaniaren
egokitzapenean (Jackson-Maldonado eta beste, 2003) eta Espainiako gaztelaniaren
egokitzapenean (López-Ornat eta beste, 2005). Jatorrizkoan bezala, KGNZ tresna
bi galdetegik osatzen dute: batetik, Hitzak eta keinuak izeneko galdetegiak (Lehen
KGNZ); bestetik, Hitzak eta esaldiak izenekoak (Bigarren KGNZ). Lehen KGNZk
8-15 hilabete bitarteko haurren informazioa biltzen du. Bigarren KGNZk, ostera,
16-30 hilabete bitartekoena. 

Komunikazio Garapena Neurtzeko Zerrenda eraikitzen 2000. urtean hasi
ginen Euskal Herriko ikertzaile talde bat: Margareta Almgren (Euskal Herriko
Unibertsitatekoa), Nekane Arratibel (Mondragon Unibertsitatekoa), Julia Barnes
(Mondragon Unibertsitatekoa), Andoni Barreña (Salamancako Unibertsitatekoa),
Amaia Colina (Seaskakoa), Lore Erriondo (Euskal Herriko Unibertsitatekoa), Ma-
rijose Ezeizabarrena (Euskal Herriko Unibertsitatekoa), Iñaki García (Mondragon
Unibertsitatekoa), Xabier Isasi (Euskal Herriko Unibertsitatekoa), Alazne Petuya
(Seaskakoa), Matilde Sainz (Mondragon Unibertsitatekoa) eta Juanjo Zubiri
(Nafarroako Unibertsitate Publikokoa). Gerora, Eider Markaide, 2002. eta 2003.
urteetan, Itsaso Errarte 2004an eta Idoia Olano 2005etik aurrera ere hurreratu dira
taldera. Datu-bilketari dagokionez, lehen datuak 2001ean jaso genituen, eta
azkenekoak 2005ean, Euskal Herri osoan.

1.3. ESKULIBURUAREN ERAKETA

Eskuliburuak bost atal nagusi ditu. Lehen atal honen jarraipenean gurasoen infor-
mazioetan oinarritutako txostenei eta tresnei buruz dihardugu. Gurasoen informa-
zioen baliagarritasuna aldarrikatzen da eta tresnaren deskribapena zehazten da.
Bigarren atalean, tresna bera nola aplikatu, datuak nola bildu, lortutako emaitzak
nola puntuatu eta interpretatu jakiteko azalpenak datoz. Hirugarren atalean, tresna-
ren balizko aplikazio klinikoa eta ikerkuntzarako erabilera aztertzen dira. Lauga-
rren atalean, tresnaren euskararako egokitzapenaren garapena azaltzen da; zein
bideri jarraitu zaion, hartutako zenbait erabaki, eta tresnaren fidagarritasuna eta ba-
liagarritasuna testatzeko egindako frogak eta emaitzak, baita ikerketaren emaitza
nagusiak ere. Bosgarren atalean, korpus osoko haurren pertzentilak daude, adina-
ren eta sexuaren arabera antolatuta. Amaitzeko, eskuliburuan zehar aipatzen diren
argitalpenen erreferentziak.

Ikerketaren helburu nagusia 8-30 hilabete bitarteko haur euskaldunen hizkun-
tzaren garapena eta komunikazio-gaitasuna jasotzea da. Alabaina, ondoko lerroetan
zehatzago aurkeztuko dira tresna honen bidez bete nahi diren asmoak.

1.4. GURASOEN IRITZIETAN OINARRITUTAKO TRESNA

Komunikazio Garapena Neurtzeko Zerrenda izeneko tresna gurasoen informazioe-
tan oinarritzen da. 

Sarritan erabili izan da gurasoen informazioa haurren hizkuntza aztertzeko.
Halakoetan, metodorik zaharrena egunerokoena da, erabilgarria baitzen grabatzeko
teknologiarik ez zegoenean, edo berau garestiegia zenean. Ospetsuak dira Stern
senar-emazteek (Stern eta Stern, 1907) edo Leopold-ek (1939-1949) aurreko
mendearen lehen erdialdean egindakoak. Edozelan ere, gurasoen informazioetan
oinarritzen diren metodoak ez dira egunerokoak jasotzera mugatzen.

Gurasoen informazioetan oinarritzeak baditu hainbat alde on. Jaiotzen denetik
haurrak gurasoekin batera komunikazio-inguru askotan hartzen du parte, hala nola
jatean, bainuan edo jolasean. Helduekin ari den ekintza horietan hizkuntza ager-
tzen hasten da (Bruner, 1983). Formatu hauetan egindako ikerketa askok gurasoen
parte-hartze aktiboa nabarmentzen dute, haurrari hizkuntzaren eredu erraztua
eskaintzen diotela-eta (Snow eta Ferguson, 1977). Ikerketa berriagoek (Pine, 1994)
nabarmentzen dute haurrak entzuten dituen hizkuntza-egituren eta bereganatzen
dituenen arteko harremana, eta, horrela, frogatzen dute hizkuntza garatzeko
prozesua aldaketa intrapsikikoa baino zerbait gehiago dela.

Gaur egun, «erabileran oinarritzen diren» hizkuntzaren jabetzearen azalpen-
ereduek bere gain hartu dituzte ikuspuntu horiek (Goldberg, 2003; Lieven eta
beste, 2003), eta ereduok bermatu eta egiaztatu egiten dute gurasoen informazioan
oinarritzen den Komunikazio Garapena Neurtzeko Zerrenda deritzon tresna. Gura-
soek ondo informa dezakete beren seme-alaben prozesu linguistikoaren gainean,
bertan duten parte-hartzea aktiboa delako. Batetik, haurrek entzuten duten
hizkuntza-ekoizpena edo input-a eurek eta euren ingurukoek ekoitzia delako, eta
bestetik, input hori maiz haurraren mailaren arabera egokitzen dutelako, hala nola
perpausen egitura errazak erabiliz, esaldiak errepikatuz edo hitz-kateak doinu
bereziz ebakita (Zubiri, 1995; Barreña, 2001). Haurraren egoerara egokitzeko
gurasoek egiten duten hizkuntza-arloko ahalegin honek eta haurrarekin duten
harreman sakonak KGNZ tresna egiteko beharrezkoa den informazioaren jabe
bihurtzen dituzte gurasoak.

Bestalde, haurraren hizkuntzari dagokionez, gurasoen informazioak saio kli-
nikoetan jasotzen diren informazioak bezain adierazgarriak izan daitezke, gurasoen
informazioetan hurbileko datuak biltzen dira-eta. Saio klinikoetan, ostera, haurrak
lotsa edo inhibizioa izan dezake, eta, ondorioz, bere hizkuntza-ekoizpena aldatuta

ager daiteke. Gainera, saio klinikoetan lagun gutxiren datuak jasotzen dira, eta
gurasoen informazioetan oinarritutako ikerketetan lagin askoz handiagoa osa daite-
ke, adierazgarritasuna hobeto erdietsiz eta atzerapen-arriskuko egoerak jasotzeko
aukera nabarmen handituz. Eta hori da KGNZ tresnaren oinarrian dagoena, hots,
guraso asko eta askoren informazioa.

Gurasoen informazioetan oinarritutako ikerketei bi kritika mota egin ohi zaiz-
kie. Batetik, gurasoen superbalorazio edo infrabalorazio kontua dago, hots, sub-
jektibotasunerako arriskua. Arrisku hau saihesteko moduetako bat morfemen,
egituren eta hitzen inguruko galdera zehatzak egitea izan daitekeelakoan, gurasoei
horiek identifikatzeko eskatuko zaie, ea euren seme-alabek horrelakoak esaten ote
dituzten. Bestetik, maila soziokulturalaren eraginaren kontua dago. KGNZ tresna-
ren hasierako ereduak (Fenson eta beste, 1993) erdi-mailako egoera ekonomikoko
familiei begira sortu ziren. Horregatik, hasiera batean ez ziren ondo interpretatzen
sarrera ekonomiko urriak zituzten familietako haurren emaitza baxuak. Haur horien
garapen linguistikoa motelagoa zela erakusteaz gain, gurasoek beren seme-alaben
garapena infrabaloratu edo gaizki islatzen zutela ere erakutsi zuten emaitzek. De-
mografikoki orekatuagoak eta pluralagoak diren laginetan oinarrituta gerora egin
ziren hainbat ikerketak gurasoen maila soziokulturalaren eragina antzeman dute
(Arriaga eta beste, 1998; Feldman eta beste, 2000; Fenson eta beste, 2000; Kern,
2003; Jackson-Maldonado eta beste, 2003). Ikerketa horiek guztiak bat datoz on-
dorengo ideia honetan: sarrera ekonomiko baxua duten gurasoek gainbaloratu
egiten dute haurrak azaltzen duen gaitasun linguistikoa, esate baterako, haurrak
ulertzen dituen esaldiak. Maila ekonomiko altukoek, berriz, zehazkiago baloratzen
dituzte gramatika-arloko gaitasun linguistikoak (esaterako, esaldien konplexutasuna).

Aipatutako faktore horiek eragina izan arren, KGNZ tresnaren bidez jasotako
gurasoen informazioak fidagarriak eta baliagarriak direla frogatu da hainbat
hizkuntzatan egin diren ikerketetan (Jackson-Maldonado eta beste, 2003).

1.5. KNGZ. EUSKARARAKO EGOKITZAPENA

1.5.1. Egokitzapenaren garapena 

Communicative Development Inventories tresnaren euskarazko bertsioa,
Komunikazio Garapena Neurtzeko Zerrenda (KGNZ) izendatu dena, 2000. urtean
lanean hasi zen ikertzaile talde batek eratu zuen. Hasierako urteak ingelesezko
jatorrizko eredua aztertzen eta hainbat egokitzapen arakatzen pasatu zituen taldeak,
hala nola Mexikoko gaztelaniazko bertsioa (Jackson-Maldonado eta beste, 2003)
eta galizierazkoa (Pérez-Pereira eta García-Soto, 2003). Erdaretako ereduez gain,
haur euskaldunen hizkuntzaren garapenari buruzko ikerketak eta datuak bildu
ziren, besteez gain, taldeko hainbat kidek aurreko urteetan eginikoak. Halako lan
batzuk oinarrizkoak eta beharrezkoak izan dira jatorrizko eredua euskarara

egokitzeko, hala nola Almgren (2000), Almgren eta Barreña (2001), Barreña
(1994, 1995, 1998, 2000, 2001), Ezeizabarrena (1991, 1994, 1996, 1997a,b) eta
Zubirirenak (1995,1997). Beste ikertzaile batzuen ekarpenak ere kontuan izan dira,
hala nola Elosegik (1991, 1998), Idiazabalek (1991, 1995), Larrañagak (1994),
Ezeizabarrena eta Larrañagak (1996) egindakoak.

Urratsetariko bat aurretesta egitea izan zen. Lehen froga hau 60 galdetegire-
kin egin zen 2001ean, eta Euskal Herri osoko gurasoen erantzunak jaso ziren.
Aurretest horietan oinarrituta osatu ziren Lehen KGNZ eta Bigarren KGNZ,
zenbait aldaketa egin eta gero. 

Datu-bilketa hurrengo urteetan egin zen. Gehienbat haur-eskoletara laguntza
eske joanda bildu ziren datuak, baina sarritan gurasoengana, haur-eskola, ikastola,
eskola edo ikastetxeetara joaz lortu dira.

Bitartean, ingelesezko CDIren egokitzapena beste hizkuntzetara egiten dihar-
duten zenbait talderekin ere izan ditu harremanak taldeak, eta nazioarteko batza-
rretan parte hartu du, hala nola Madrilen 2001ean eratutako Primer Taller para la
elaboración de los Inventarios de Desarrollo Comunicativo MacArthur en
castellano de España, edota Eskoriatzan, 2004an antolatutako Adaptación del Test
MacArthur-Bates / MacArthur-Bates Testaren Egokitzapena izeneko bigarren
tailerrean. Bilerotan Espainiako eta Mexikoko gaztelaniazko, galizierazko,
katalanezko eta frantsesezko egokitzapenak prestatzen ari diren taldeekin aritu da
taldea elkarlanean. Azken bilera 2006an Kroaziako Dubrovnik hirian eratutako
The First European Network Meeting on Communicative Development Inventories
biltzarra izan da nazioarteko talde gehienekin.

Azkenetako zeregina izan da euskarazko KGNZ bien fidagarritasuna eta
baliagarritasuna neurtzea. Horretarako hainbat froga egin dira 2004an, eta bereziki
2005ean. 

Une honetan Lehen KGNZ eta Bigarren KGNZren bidez bildutako infor-
mazioa argitaratzen ari da taldea, baina horrez gain, KGNZren bertsio laburtuak
deiturikoak ere garatzen ari da, hemendik aurrera erabiltzen errazagoa izan dadin.

1.5.2. Zer ebaluatzen du KGNZk?

Communicative Development Inventories (Fenson eta beste, 1993) tresnak toki
garrantzitsua du garapen psikolinguistikoaren alorrean, komunikazio- eta hizkun-
tza-garapen goiztiarrak ebaluatzen dituelako, eta bere garrantzia frogatuta geratu
da hainbat eta hainbat hizkuntzatara egokitu ondoren. Tresna honek hizkuntza
bakoitzaren inguruko garapen linguistiko eta komunikatiboaren profila ematen
digu. Profil horiek material oso baliagarriak dira hizkuntza-arazoak zein atzerapen
orokorra ahalik eta azkarren antzemateko eta, beharrezkotzat joz geroz, esku-
hartzea zehatz bideratzeko.

Zerrenda eraikitzeko bidean, garapen linguistiko eta komunikatiboaren ingu-
ruko ezagutzen azken urteetako gorakadak bideragarri egin du hizkuntzaren zen-
bait atal ebaluatzeko tresna bat sortzea. Gainera, komunikazioaren eta hizkun-
tzaren garapenean hainbat atal zehatz daitezke. 

Hizkuntzaren aurrekarien ikerkuntza: haurrak bere bizitzaren lehenengo
hilabeteetan, ahozko hizkuntza garatu aurretik, mundu fisiko eta sozialarekin duen
harremana keinuen bidez adierazten du. Horregatik da garrantzitsua haurraren
keinuen bidezko komunikazio-gaitasuna jasotzea eta aztertzea.

Garapen lexikoaren gaineko ikerkuntza: hizkuntzaren bidez komunikatzen
hasten denean, hitzak erabiltzen hasten da haurra. Hasieran, oinarrizko hiztegia ba-
karrik izaten du (jakien izenak, familiako kideen izenak, jostailuak, eta halakoak)
bai ulermen zein ekoizpen mailan. Horren ondoren, 18. hilabetearen inguruan, hizte-
giaren bereganatzea bizkortu egiten da, eta haurrak ekoitzitako hitz kopuruak na-
barmen egiten du gora. Fenomeno honi hiztegiaren leherketa esaten zaio, eta azken
urteotan garapen gramatikalarekin duen lotura ezagutu da. Zenbait ikertzaileren uste-
tan, hizkuntzaren morfologia eta sintaxia garatzen hasi aurretik haurra masa lexiko
kritiko baten jabe izan behar da (Bates eta beste, 1988; Marchman eta Bates, 1994). 

Garapen gramatikalaren gaineko ikerkuntza: umea 24. hilabetera hurre-
ratzen doan heinean, morfologia agertzen hasten da bere ekoizpenean. Lehentxea-
go esaldi berean bi hitz elkartzen hasi da, baina morfologia erabili barik (esaterako,
ni apapa edo kaka ez esaten duenean). Hizketa semantiko hau aurrerapen esangu-
ratsua da, esanahi supralexiko edo hitz mailaz haragokoa dena, nahiz eta perpaus
aurrekoa izan (Pinker, 1987; Barreña, 1995). 

Haurrek baliabide morfosintaktikoak erabili baino lehen, «hitz egiteko pen-
tsatzen» ikasten hasten dira (Slobin, 1996; Ezeizabarrena, 1998). Ekoizpen maila-
ko marko fonoprosodikoak, semantikoak eta loturazkoak eratuta daudenean hasten
dira azaleratzen «haurren gramatikak». Haurren ekoizpenak helduenekiko desber-
dinak izan daitezke hasiera batean, gramatika osatzen duten arauak ez baitira
helduen orokortasun edo zehaztasun maila berekoak. Horregatik, maiz, ekoizpen
«okerrak» sortzen dituzte haurrek. Helduen gramatika-ereduraino iritsi arte bide
motela eta neketsua izango da. Lehenengo eta behin, esaldi sinpleak sortzeko
elementuak agertzen dira: izen-morfologia, pertsonari dagokion aditz-morfologia,
aldiari dagokion aditz-morfologia, eta abar. Hiru urtera hurreratzean, hizkuntza-
sistema osatuz doala ikusten da, esaldi luzeago eta konplexuagoak erabiltzen baiti-
tuzte eta narrazio-trebetasunak bereganatzen baitituzte (Barreña, 1995; Ezeiza-
barena, 1996; Almgren, 2000).

Eredu konstruktibistak aldarrikatzen du hizkuntzaren jabekuntza prozesu ja-
rraitua (keinuetatik hitzetara eta hitzetatik esaldietara) eta mailakatua (morfologia-
ezaugarri batzuk beste batzuk baino goizago erabiltzea, bereziki 22tik 30 hilabete
bitartean) dela, eta, beraz, eredu teoriko horretatik eratorriak dira aipatutako hiru

iker-lerroak. Azpimarratzekoa da zerrenda hauek duten ikuspuntu funtzionala.
Proiektu honen abiapuntuan garrantzi handia du hizkuntzaren jabekuntza esan-
guratsua komunikazio-testuinguruetan gertatzen dela uste izateak, eta horregatik
da beharrezkoa eta baliagarria gurasoen informazioa. Galdetegiak taxutzean,
ikertzaileen zeregin nagusia gurasoengandik haurraren komunikazioaren hiru atal
hauetako informazioa jasotzean datza: keinu-komunikazioaren gaitasunarena,
hiztegiaren erabilerarena eta gramatikaren garapenarena, alegia.

Abiapuntu teorikoa edozein dela ere (konstruktibismoa, gramatika sortzailea,
eta abar), datu-bilketa honek euskararen garapena hobeto ezagutzeko balioko
duelakoan aritu gara KGNZ taldeko psikologoak, pedagogoak eta hizkuntzalariak.

1.5.3. Bi galdetegi

Komunikazio Garapena Neurtzeko Zerrenda tresnako galdetegiak errazak
gertatzen dira gurasoek betetzeko, baita haiek emandako informazioa aztertzeko
garaian ere. Galdetegietan ez zaie gurasoei antzinako informazioa eskatzen, ez eta
hizkuntza-egitura abstraktuei buruzkorik ere. Galdetegiak itaun erraz eta sinpleetan
daude oinarrituta. Komunikazio Gaitasuna Neurtzeko Zerrenda tresnaren aplikazioa
bideratzeko, lehenengo eta behin haurraren gurasoek bete behar dute haurraren
adinari dagokion galdetegia, Lehen KGNZ (8-15 hilabete bitartekoena) edo Biga-
rren KGNZ (16-30 hilabete bitartekoena). Galdetegi bakoitzak haurraren hizkun-
tza- eta komunikazio-trebetasunen bilduma zehatza jasotzen du. Galdetegiak bete-
tzeko gurasoek ez dute beste azalpenik beharko galdetegian adierazten denaz gain,
gehienetan behintzat.

KGNZ tresna haurren komunikazioaren garapeneko benetako informazioa
jasotzeko eratua dago. Hasieran, keinu bidezko komunikazio-gaitasunari buruz
itauntzen zaie gurasoei. Ondoren, hasierako hitz zerrenda erakusten zaie, euren
umeak ulertzen edo erabiltzen duena aukera dezaten. Amaitzeko, hasierako grama-
tikaren erabilera erakusten duten adibideak eta galderak eskaintzen zaizkie, zenbait
aukeraren artean beren haurrak esaten duena hauta dezaten. Guztia galdera itxiekin
dago antolatuta, eta gurasoek baiezkoa baino ez dute aukeratu behar. 

Haurraren hurbileko egoera soziologikoa hobeto ezagutzeko, gurasoei etxean
euskarak duen presentziaz eta gurasoen arteko euskararen erabileraren berri ere
itauntzen zaie galdetegien amaieran. Galdera horiek Euskal Herriko familia
mailako egoera soziolinguistikoa ezagutzeko aukera paregabea ematen dute.

1.5.3.1. Lehen KGNZ: Hitzak eta keinuak (8-15 hilabete) 

Lehen Komunikazio Gaitasuna Neurtzeko Zerrenda (Lehen KGNZ), Hitzak
eta keinuak izendatua, 8 eta 15 hilabete bitarteko haurrentzat da. Bi atalek osatzen
dute: aurrenekoan haurraren lehen hitzei buruzko informazioa jasotzen da; bigarre-
nean, ostera, ekintzei eta keinuei buruzkoa.

Lehen KGNZ galdetegian, hitzei buruzko itaunetan informazio mota bi eska-
tzen zaizkie gurasoei: ea haurrak hitza ulertzen duen, eta ea haurrak hitza erabiltzen
duen. Gurasoek baiezkoa erantzuten badute, hitzaren ondoan dagoen laukitxoa
markatu behar dute. Ez da beharrezkoa hitza osoa esatea baiezko aukera markatze-
ko, nahikoa da haurrak esaten duena hitzari hurreratzea, esaterako, pilota hitzaren
ordez piota, pota, gol edo beste zerbait esatea. Galdetegiaren hasieran euskararen
euskalki bateko zein besteko hitz baliokideek ere balio dutela adierazten da.
Amaieran haurrari eta gurasoei buruzko informazio orokorra ere eskatzen zaie:
haurra zein adinetakoa den, zein hizkuntza entzuten duen, gurasoek zein hizkuntza
erabiltzen duten, eta abar.

1.1. taula. Lehen KGNZren laburpena (8-15 hilabete).

1.5.3.2 Bigarren KGNZ: Hitzak eta esaldiak (16-30 hilabete)

Bigarren Komunikazio Gaitasuna Neurtzeko Zerrenda (Bigarren KGNZ),
Hitzak eta esaldiak izenenekoa, 16 eta 30 hilabete bitarteko haurrentzat da. Hau
ere bi atal nagusitan dago taxutua, baina oraingoan biltzen den informazio guztia
hizkuntzazkoa da eta ez keinuzkoa. Lehen atalean haurrak darabiltzan hitzei
buruzko informazioa jasotzen da; bigarrenean, ostera, gramatika-markei eta
esaldiei buruzkoa.

Bigarren KGNZ galdetegian haurrak ekoizten duena bakarrik markatzeko
eskatzen zaie gurasoei, ez ulertzen duena. Baina hitzaren ahoskatzearen zehaztasu-
naren inguruan, Lehen KGNZrako esandako gauza bera esaten da: haurrak
ekoizteak ez du esan nahi helduek bezala esaten duenik.

Bigarren KGNZren egitura honela laburbil daiteke. Ikus 1.2. taula.

1.2. taula. Bigarren KGNZren laburpena (16-30 hilabete).

2. Puntuazioa eta interpretazioa

Eskuliburuaren bigarren atal honetan tresna honen interpretazioa egiteko jarraibide
zehatza aurkituko da.

2.1. PUNTUAZIOA

2.1.1. Jarraibide orokorra

Hasteko, galdetegian haurrari buruzko datu orokorrak jaso diren begiratu be-
harko da. Garrantzitsua da hizkuntzari buruzko atal guztiak bete direla ikuskatzea,
baita informazio orokorreko atala ere. 

2.1.2. Atalez ataleko puntuazioa

Jarraian, atalez atal, haurrak lortu duen puntuazioa zenbatuko da, beharrezkoa
baita zeregin hau interpretazioa egin aurretik. 

Lehen KGNZ (8-15 hilabete) galdetegian ondoko ataletako puntuazioa bil-
tzen da: lehen ataleko hasierako ulermena, esaldiak, lehenengo hitzak eta hitz ze-
rrenda, eta bigarren ataleko hasierako komunikazio-keinuak, jolasak, gauzak
erabiltzen, gurasoena egiten eta helduen beste ekintza batzuk imitatzen. Beheko
2.1 taulan ikus daitezke atalak eta zenbaketa egiteko irizpideak.

2.1. taula. Lehen KGNZko puntuazioa (8-15 hilabete).



Bigarren KGNZ (16-30 hilabete) galdetegian ondoko ataletako puntuazioa
biltzen da: lehen ataleko hitz zerrenda eta haurrak hitzak nola erabiltzen dituen,
eta bigarren ataleko hitz amaierak, adizkiak eta esaldien konplexutasuna. Beheko
2.2. taulan ikus daitezke atalak eta zenbaketarako irizpideak (2. eranskinean dago
ebaluazio-orriaren eredua). Bigarren ataleko adibideak atalaren puntuazioa nola
egin behar den hurrengo azpiatalean ikusiko dugu, 2.1.3. puntuan, alegia. 

2.2. taula. Bigarren KGNZko puntuazioa (16-30 hilabete).

2.1.3. Esaldi luzeenen neurketa

Azpiatal honetan 2. galdetegiko (16-30 hilabete) adibideak azpiataleko
puntuazioa nola kalkulatzen den azalduko da.

Lehenengo, gurasoei haurrak ekoitzitako hiru esaldi luzeenetakoak idaztea
eskatzen zaie. Hori, noski, haurra bi edo hitz gehiagoko esaldiak erabiltzen hasita
badago. Baliteke, beraz, aurreko ataletan zenbait puntu lortu arren, gurasoek
hemen ezer ez idaztea. Kasu honetan hutsik geldituko da azpiatal hau.

Adibiderik balego, adibide guztietako hitzak zenbatu eta kopuru hori idatzi-
tako esaldi kopuruaren artean zatituko da. Hori izango da puntuazioa. Esaterako,
gurasoek hiru esaldi hauek idatzi badituzte, nire etxean amama bizi da, zuk ez duzu
txakurrik baserrian eta oihalik ez hemen, zenbaketa egiteko 5 + 5 + 3 hitz bilduko
ditugu, guztira 13. Hiru esaldi direnez, saileko puntuazioa 4,3 izango da (13 : 3 =
4,3). 

Esaldien neurketa egin aurretik, halere, gogoan izan behar dugu haurrak
esandako hitzak bakarrik zenbatu behar direla, ez gurasoek batzuetan idazten
dituzten azalpenak. Gainera ez naiz etorri, zuk ez duzulako nahi izan eta zu etorri
zara eta nik ikusi zaitut bezalako esaldi elkartuak esaldi bakartzat jotzen dira. Era
berean, esaldi bakartzat hartzen dira koma batez bereiziak idatz daitezkeen beste
zenbait ere, hala nola ama, non dago txakurra? edo aita, zu ez. 

Bestalde, zenbaketa hauek egiteko, ez dute balio abestiek edo kanta zatiek,
ezta zenbakien zerrendatzeek ere. Horrelakoetan, 1 balioa ematen zaio zenbakien
zerrendatzeari edo abestiari, eta ez dira atal honetan kontuan hartzen, beraz.

Gurasoek adibideen artean hitz bakarreko adibidea idazten badute, adibide
hori ez da kontuan hartzen. Eskatutako hiruren ordez gurasoek lau adibide jartzen
badituzte, hiru luzeenak aukeratu behar dira.

Euskaraz, hitzek gramatika-markak eroaten dituzte barnean askotan, esate-
rako etxean hitzak. Baina neurketa honetan hitz hori eta horrelakoak bat bezala
zenbatzen dira. Psikolinguistikako lanetan, badago esaldi luzeenak zenbatzeko
beste era bat ere, morfemakakoa, alegia (Idiazabal, 1988).

2.1.4. Puntuazio osoa

Haurraren adinaren arabera, 2.1. taula edo 2.2. taula bete ondoren, zenbaketa
amaitzen da. Jarraian, haurraren puntuazioa bere adinkideek lortutako emaitzekin
alderatzen da, haurraren pertzentilak lortzeko. Adibide modura, ondoren datozen
2.3. eta 2.4. tauletako datuekin arituko gara jarraian, atalez ataleko pertzentila
lortzeko zein taulatan begiratu behar den jakin ahal izateko. Horretarako, balizko
haur biren datuak aurkeztuko ditugu, Ane eta Asier izenekoak. Lehenengoak 14
hilabete dituenez, bere gurasoek Lehen KGNZ bete dute; bigarrenak 28 hilabete
dituenez, Bigarren KGNZ bete dute (ikus 2.3. eta 2.4. taulak).

Demagun, adibidez, 28 hilabeteko Asier mutikoaren gurasoek Hitz zerrenda
atalean 444 hitz markatu dituztela. Pertzentila jakiteko 5.7. taulara jo beharko da,
non Bigarren KGNZ bete duten haurrekin Hitz zerrenda atalari dagozkion
pertzentilak bildu diren. Hogeita zortzi hilabetekoen zutabean begiratu beharko da,
eta 444ra hurreratu pertzentila lortzeko, kasu honetan 70, esaterako. Horrek
adierazten du ezen atal horretan bere adineko haur gehienek (% 70ek) Asierrek
baino hitz gutxiago ekoizten dituztela.

2.3. taula. Lehen KGNZko puntuazioaren adibidea: Ane (14 hilabete).

2.4. taula. Bigarren KGNZko puntuazioaren adibidea: Asier (28 hilabete).

2. Datu hauek Lehen KGNZko Ekintzak eta keinuak izeneko ataleko A (Hasierako komunikazio-
keinuak) eta B (Jolasak) azpiataletako datuen batuketari dagozkio.



2.2. INTERPRETAZIOA

Haurraren hizkuntza eta komunikazioaren egoerari buruzko txostena egiteko,
atalez ataleko puntuazioari eta lagin osoaren araberako pertzentilari begiratzen
zaie. Hala eta guztiz ere, adibideko haurrak aztertzeko adinaren aldagaia bakarrik
izan da kontuan, eta txostenak egitean kontuan izaten dira beste aldagai batzuk,
hala nola sexua, hizkuntzarekiko harremana edo senideen artean zenbatgarrena
den.

2.2.1. Tresnaren aplikazioa 30 hilabete baino gehiagoko haurrengan

Tresna hau ez da egokia izango 30 hilabete baino gehiago dituen haur batekin
erabiltzeko, baldin eta 30 hilabeteko haurren 50eko pertzentila gainditzen badu,
jatorrizko ingelesezko ereduak dioen legez (Fenson eta beste, 1993). 

Haur nagusien kasuan, arreta berezia jarri behar da tresna erabiltzean eta
txostena egitean, haien komunikazio- eta hizkuntza-trebetasunen gutxiestea
ekiditeko.

3. Esku-hartze klinikorako eta
ikerkuntzarako aplikazioa

Jatorrizko ereduan eta egokitzapen guztietan legez, euskarazko KGNZ tresna ere
erabilgarria izan daiteke ikerkuntzarako nahiz esku-hartze klinikorako. Erabilera
horien zehaztasunen berri emango da datozen azpiataletan.

3.1. ESKU-HARTZE KLINIKOA

KGNZ tresna egokia izan daiteke hizkuntza- eta komunikazio-arloko atzera-
pena eta arazoak goiz antzemateko, diagnosirako eta balizko atzerapenaren edo
arazoaren zuzenketa taxutzeko. Horrela, hainbat arlotako espezialistek erabiltzeko
dago pentsatua tresna hau, hala nola pediatrek, hezitzaileek, logopedek eta psiko-
linguistek.

Hizkuntza- eta komunikazio-atzerapenak edo arazoak konpontzeko, oso ga-
rrantzitsua da goiz antzematea, zenbat eta goizago antzeman, orduan eta bizko-
rrago zuzen daitekeelako, edo hori uste dute espezialistek. Horretarako sortu da
KGNZ tresna, gainera, antzemate goiztiarra areagotzeko, hain zuzen.

Edozelan ere, argi utzi nahi dugu esku-hartze klinikoa ezin dela soilik gura-
soen informazioetan oinarritu. KGNZ tresnak, beraz, espezialistek aztertu beharko
dituzten ustezko edo balizko kasuak bakarrik antzematen ditu, edo, beste hitz ba-
tzuekin esanda, arrisku-egoeretan egon daitezkeen haurrak baino ez ditu antze-
maten. Beharrezkoa da, beraz, espezialistaren behaketa esku-hartzea erabaki eta
antolatu aurretik.

Ondoren aipatzen diren kasuetan azterketa sakonagoa egitea komenigarritzat
jo izan dute ingelesezko bertsioa erabili duten ikertzaileek, eta euskarazkoan ere
kontuan izatekoak direla pentsa daiteke, euskararen bereganatze-prozesuan baldin-
tza horiek izan dezaketen eragina oraindik zehazki aztertu ez bada ere:

– 24 hilabetez geroztik 50 hitz baino gutxiago ekoizteak, hitz bi edo gehia-
goko esaldirik ez egiteak, edo belarrietako 6 infekzio baino gehiago izateak
arrisku multzoan sartzen dute haurra (Fischel eta beste, 1989; Rescorla,
1989; Klee eta beste, 2000).

– Urte 2 egin aurretik adierazgarriagoak dira ulermen-arloko hutsuneak ekoiz-
pen-arlokoak baino, behintzat hizkuntza-atzerapenak eta arazoak izan di-



tzaketen haurrak antzemateko. Zenbait ikertzailek urte bi baino gutxiagoko
eta KGNZ tresnaren 10eko pertzentila edo apalagoa lortutako haurrak
aztertuta ondorioztatu zuten adin honetan ulermenik eza dela erabakigarria,
ez ekoizpenik eza (Thal eta Bates, 1988; Thal eta beste, 1991; Thal eta
Katich, 1996; Almgren eta beste, 2005; Erikson eta beste, 2005).

Edozelan ere, oso egokia da tresna honen bidez haurra adin batean baino
gehiagotan ebaluatzea, bereziki lehen ebaluaketetan pertzentil apalekoen artean
gelditu diren haurren kasuan. Behingoa ez da kezkagarria, baina hurrengo hilabe-
teetan ere pertzentil txikikoen artean jarraituz gero, arrisku mailan egon litekeenez,
espezialistarengana jotzea izango da egokiena.

Logopedentzat eta psikolinguistentzat diagnostikoa zehazteko lagungarri iza-
ten ari da beste hizkuntzetara egokitutako galdetegi hau, eta KGNZ tresna ere hala
izango delakoan gaude, diagnosian bezala tratamendua zehazteko ere lagungarri
izango delakoan. Alde batetik, komunikazio- eta hizkuntza-arloetako lagin zaba-
laren emaitzak eskaintzen ditu; bestetik, euskara garatzen ari diren haur kopuru
handi baten jokaerak jasotzen ditu. Tresna honek, gainera, hizkuntzarako gaitasu-
naren garapenean arlo indartsuak eta makalak antzemateko aukera ere ematen du.

3.2. IKERKUNTZA

Orain arte jatorrizko ereduarekin eta zenbait egokitzapenekin egindako
ikerketetan ikusi den legez, tresna hau egokia da, esaterako, hiztun goiztiarrak
ezagutzeko (Rescorla, 1989; Thal eta Bates, 1988), hiztun berantiarrak ezagutzeko
(Bates eta beste, 1989) edo ulermen handia izan arren ekoizpen apala duten
haurrak antzemateko (Bates eta beste, 1989). Ildo horretatik, makina bat ikerketa
egin da, eta profil berezi bateko haurrak ezagutzea lortu da. 

Tresna honek aukera paregabea eskaintzen du adina ez den beste irizpide
batzuen araberako garapena azaltzeko. Esaterako, haurrek ekoizten duten hitz
kopuruaren araberako sailkapenak egin daitezke, horrela, hiztegiaren eta
gramatikaren garapenaren artean dagoen harremana hobeto ikusteko moduan.

Gainera, tresna honek komunikazioaren eta hizkuntzaren garapeneko zenbait
gairen inguruko hausnarketa eta eztabaida zientifikoa ere bultzatu du:

– Haurren artean dauden ezberdintasun handien eragileen inguruan, besteak
beste, zenbatgarren haurra den, familiaren izaera edo kultura seinalatuz.

– Komunikazio- eta hizkuntza-garapenean dagoen jarraipen etengabea adie-
razi du, keinuetatik hitzetara eta hitzetatik gramatikara dagoen lotura
erakutsiz.

– Hizkuntzen artean dauden antzekotasunen eta ezberdintasunen berri ere
emateko aukera eskaini du.

4. Informazio teknikoa

4.1. JATORRIZKO TRESNA

Badira hiru hamarkada luze Bates-ek eta bere lankideek (Bates eta beste, 1975)
tresna honen eraiketarako lehen urratsak eman zituztenetik. Urte batzuetara,
ingelesezko MacArthur-Bates Comunicative Development Inventories (CDI) tresna
gauzatu zen (Fenson eta beste, 1993). Italierazko bertsioa ere ingelesezkoarekin
bateratsu garatu zen (Caselli eta Casadio, 1995). Harrezkero, hainbat hizkuntzatara
egokitu da (http://www.sci.sdsu.edu/cdi/).

4.2. EUSKARARAKO EGOKITZAPENA

Communicative Development Inventories tresnaren euskararako egokitzapena,
Komunikazio Garapena Neurtzeko Zerrendaren prestaketa lanak 2000n hasi ziren.
Galdetegiak moldatu ondoren, datu-bilketari ekin zitzaion 2001. urtean. 

Ondoren, 2004an, eta bereziki 2005ean, euskarazko KGNZ bien
fidagarritasuna eta baliagarritasuna neurtzeko lanak egin dira, estandarizatutako
edozein testek bezala euskararako egokitzapenak ere beharrezkoa baitzuen froga
horiek gainditzea (ikus 4.7. eta 4.8. azpiatalak). 

4.3. IKERKETA

4.3.1. Datu-bilketa

Datu-bilketa batez ere haur-eskola eta eskolen bitartez egin da, gurasoen
artean haur-eskoletako arduradun eta hezitzaileek banatutako galdetegien bidez.
Beste batzuetan, gurasoengana zuzenean joaz egin zen galdetegien banaketa. 

Gurasoek oso era egokian erantzun zuten, banandutako galdetegi asko eta
asko jaso baitziren, eta, gainera, behin baino gehiagotan adierazi zuten beren ados-
tasuna ikerketarekin eta poza halako tresna baten eraikitzean parte hartzearekin.

Hasierako datu-bilketan, guztira 1.751 haurren datuak jaso dira. Dena den,
334 subjekturen datuak kanpoan gelditu dira korpusa osatzeko garaian, ondoko
arrazoiengatik:



– Oinarrizko datuak ez izateagatik, guztira 121 galdetegi: 28 (8-15 hilabete-
koetan) eta 93 (16-30 hilabetekoetan).

– Adinagatik, 164: Lehen KGNZ galdetegia betetako 63 haurren datuak ez
dira 8-15 hilabeteko umeenak izan, eta Bigarren KGNZ betetako 101 haur
ez dira, berriz, 16-30 hilabete bitartekoenak.

– Garaia baino lehenago jaiotzeagatik: 17 haur zazpiki laginetik at geratu
dira, 2 (8-15 hilabete) eta 15 (16-30 hilabete) hurrenez hurren.

– Belarriko infekzio asko izateagatik: laginetik kanpo gelditu dira urtean hiru
edo infekzio gehiago izandako 32 haur: 12 (8-15 hilabete) eta 20 (16-30
hilabete). 

Beraz, 1.417 galdetegi arakatu dira, 442 (8-15 hilabeteko haurrenak) eta 975
(16-30 hilabetekoenak).

4.3.2. Laginaren ezaugarriak

4.3.2.1. Haurren adina eta sexua

Baliagarritzat hartu diren 1.417 galdetegi aztertu dira guztira, 442 Lehen
KGNZkoak (8-15 hilabete bitarteko Hitzak eta keinuak izenekoak), eta 975
Bigarren KGNZkoak (16-30 hilabete bitartekoentzako Hitzak eta esaldiak
izenekoak). Ikus 4.1. eta 4.2. taulak.

4.1. taula. Lagina haurren adinaren eta sexuaren arabera (8-15 hilabete).

4.2. taula. Lagina haurren adinaren eta sexuaren arabera (16-30 hilabete).

4.3.2.2. Haurren banaketa geografikoa

Galdetegiak Euskal Herri osoan zehar jaso dira. Bildutakoen jatorria 4.3.
taulan ikus daiteke, herrialdez herrialde. Gehienak Gipuzkoakoak (erdiak) eta
Bizkaikoak (% 30) dira, baina badira gainerako herrialdeetako bat edo beste ere.

4.3. taula. Haurren banaketa geografikoa.

4.3.2.3. Haurren zenbatgarrentasuna senitartean

Lagineko haurrak senideen artean zenbatgarren diren erakusten duten datuak
4.4. taulan ikus daitezke, ehunekoetan. Haurren ia bi herenak senide zaharrenak
edo ume bakarrak dira. Ondoren, bigarrenak direnak daude (herenaren inguru) eta
oso urriak dira lagin honetan hirugarren edo laugarren senide direnak.

4.4. taula. Haurren zenbatgarrentasuna senitartean.

4.3.2.4. Gurasoen ikasketa maila

Galdetegietan gurasoei euren ikasketa mailaz ere itaundu zaie, gurasoen
ikasketa mailak seme-alaben komunikazio- eta hizkuntza-garapenean izan
dezakeen eragina neurtzeko. Lau erantzun hauetako bat aukeratu behar izan dute:
1. eskolatu gabe, 2. Lehen Hezkuntza egina, 3. Bigarren Hezkuntza egina
(Batxilergoa zein Lanbide Heziketa), eta 4. unibertsitateko ikasketak amaituta. 

Segidan datorren 4.5. taulan, gurasoen ikasketa mailaren gaineko erantzunak
bildu dira, aitenak eta amenak bereizita. Alabaina, laginaren adierazkortasuna
zehaztu nahian, ikerketa honetako gurasoek adierazitako hezkuntza maila Euskal
Autonomia Erkidegoko biztanleriaren ikasketa-datu orokorrekin alderatu da,
2001eko erroldakoekin hain zuzen (EUSTAT, 2001).

4.5. taula. Gurasoen ikasketa maila.

Ikasketa mailari dagokionez, arakatutako laginari eta Euskadiko biztanleriarena-
ri begiratuta, nabarmena da hemen aztertutako haurren gurasoek, oro har, unibertsi-
tateko eta Bigarren Hezkuntzako ikasketak egindakoak direla gehienak, eta beraz,
ikasketa maila jasoa dutela Euskadiko biztanleria orokorraren aldean, behinik behin.

4.3.2.5. Haurren inguruko hizkuntzak: elebakartasuna eta elebitasuna

Lagin honetako haurren artean badira, etxe-ingurua (etxea, senideak, haur-
eskola, zaintzailea) erabat euskalduna izanik, elebakarrak direnak. Horiekin batera,
badira, ordea, hurbileneko inguruan euskaraz gain, erdararen bat edo batzuk
dituztenak ere. Euskal Herrian txikitatik elebidun diren haur gehienek euskaraz
aparteko inguruko hizkuntza gehienetan gaztelania edo frantsesa badute ere, gero
eta gehiago dira bestelako hizkuntzaren batekin harremanetan hazten diren euskal
haurrak, jaioberritatik: ingelesa, frantsesa, Marokoko arabiera… 

KGNZ galdetegietan hainbat galdera egiten zaizkie gurasoei haurraren
inguruko hizkuntzen berri izateko. Lehenengo, gurasoei galdetzen zaie beren
seme-alabekin egon ohi diren helduek zein hizkuntzatan eta zenbat orduz hitz egin
ohi duten haurrarekin daudenean. Hartara, haurrak zenbat euskara entzuten duen
jakin daiteke. Bigarrenik, gurasoek euren artean euskara zein maiztasunez
erabiltzen duten galdetu da. Azkenik, gurasoek euskaraz badakiten eta, baiezko
kasuan, ea noiztik dakiten galdetu zaie.

Beheko 4.6. taulan ikus daitezke lagineko haur elebakar eta elebidunen
kopuruak. Gure lagina familia euskaldun hutsetako haurrek osatzen dute gehienbat
(ia bi heren), nahiz eta inguru elebidun eta eleaniztunetan hazitako haurren
kopurua ere handia den (500 haur).

Elebitasunaren azterketa sakonagoa egin ahal izateko, ordea, talde elebiduna
beste bi taldetan bereizi da: euskara nagusi dutenena eta beste hizkuntzaren bat
nagusi dutenena. Horrela, bada, haurrak hiru multzotan bereizi dira, entzuten duten
euskararen arabera: 1) haurraren inguruko hizkuntzetatik euskararen presentzia
% 90 edo gehiagokoa denean, 2) euskararen presentzia % 60tik % 90era bitartekoa
denean, eta 3) % 60 baino gutxiagokoa denean.

4.6. taula. Haurren inguru linguistikoa.

4.3.2.6. Datu-emailea

Galdetegia bete duena ama izan da gehienetan, 4.7. taulan ikus daitekeen be-
zala. Halere, sarritan, familiako beste kide baten laguntza jasotzen duela baiezta
daiteke, gehienetan aitarena. Kontuan izan beharra dago, ordea, galdetegia betetze-
ko euskalduna izan beharrak baldintzatu duela, neurri handi batean, informatzailea
nor izan den.

4.7. taula. Datu-emailea.

4.4. METODO ESTATISTIKOAK

Analisi estatistiko guztiak SPSS 12.0 programaren bidez egin dira. Ondorengo
lerroetan azalduko da nola bideratu diren estatistika deskribatzailea, estatistika
interferentzialak, kurben doikuntza edo ajustea eta pertzentilak.

Estatistika deskribatzailea. Galdetegien atal bakoitzeko estatistika deskriba-
tzaile nagusiak haurren adinaren arabera erakusten dira: haur kopurua, batez beste-
koa, mediana, desbideratze tipikoa, eta gehienezko puntuazioak edo gutxiene-
koak. Kasu askotan, gainera, batez besteko puntuazioen eboluzioa erakusten duten
grafikoak eskaintzen dira, sexuaren arabera bereizita zein bi sexuena batuta kalku-
latzen dutenak. Grafikoetan ateratzen diren kurbetan batez bestekoaren azpitik zein
gainetik dauden marrek % 95,5eko konfiantza-tarteak bermatzen dituzte. Bestalde,
taula eta irudiak osatzeko idatzi diren testuetan emaitza nabarmenenak aipatzen
dira. Beste hainbat taulatan, gaitasun jakin baten inguruan eginikoetan, emaitza-
tarte (rango) jakin batean kokatzen diren haurren kopuru proportzionalak zehazten
dira; era horretan, adin-tarte jakin batzuetan haurrek erakusten duten garapen
komunikatiboaren aniztasunaren berri ematen da.

Estatistika inferentziala. Adinak nahiz sexuak, bakoitzak bere aldetik, zein
bi faktore horien arteko elkarreraginak komunikazio-garapenean duten eragina
zehazteko bariantza-analisiak (ANOVA) egin dira: Lehen KGNZko esaldien uler-
menean, ekoitzitako hitz, keinu eta ekintzetan, eta Bigarren KGNZko ekoitzitako
hitzetan, hizkuntzaren erabileran, esaldien luzeran eta konplexutasun morfosintak-
tikoan. Bariantza-analisiaren emaitzetan laginaren tamainak F-aren esanguratasun
mailan eragin dezake, eta ondorioz, aldagai askearen eraginaren ikuspegi irreala
eman diezaguke, hau da, emaitza adierazgarria izan gabe F-a esanguratsu balitz

bezala agertzea. Aldagai askeen benetako eragina jakiteko azaldutako bariantzaren
proportzioa erabili da, hartara eraginaren tamaina hiru multzotan sailka daiteke:
txikia, % 1 inguruan azaltzen denean; ertaina, azaldutako bariantza % 10en ingu-
ruan denean, eta handia, bariantzaren % 25 edo gehiago azaltzen denean (Cohen,
1993). Sexuaren eragina edo sexuaren eta adinaren arteko elkarreragina esangura-
tsua gertatu denean t froga erabili da adin-tarte bakoitzean sexuen arteko aldeak
esanguratsuak diren testatzeko. 

Kurben doikuntza eta pertzentilak. Gaitasun komunikatiboaren garapena
adinaren arabera deskribatzeko pertzentilak kalkulatzean funtzio koadratikoa
erabili da; izan ere, funtzio koadratikoak hizkuntzaren eskurapen eta garapenaren
hainbat aspektutan behatutako patroi berdinari jarraitzen dio. Horrela, bada, % 5
eta % 99 arteko pertzentilak kalkulatu dira % 5eko tarteetan. Pertzentil horiek
erabilita, haurren puntuazio doituak kalkulatu dira funtzio koadratikoa erabiliz.
Pertzentil horien taulak eta irudiak eskuliburu honen 5. atalean daude.

4.5. HIZKUNTZAZKO DATUAK

Lehenengo, Lehen KGNZko datuak (Hitzak eta keinuak, 8-15 hilabete) aurkeztuko
dira, eta ondoren, Bigarren KGNZkoak (Hitzak eta esaldiak, 16-30 hilabete). 

4.5.1. Hitzak eta keinuak edo Lehen KGNZko emaitzak (8-15 hilabete)

Lehen galdetegiaren azpiatal bakoitzeko komunikazio-garapenaren gainean
jasotako emaitzak aurkezten dira hemen. Azpiatal bakoitza galdetegian zein
haurraren txostenean agertzen den izen berarekin aipatzen da hemen. Hurrenkera
ere bera da.

4.5.1.1. Hasierako hitzak ataleko Hasierako ulermena azpiatala

Atal honen helburua da hizkuntzaren ulermenaren lehenengo keinuen era-
bilera ebaluatzea. Hitzen benetako ulermena iritsi baino lehen, badirudi haurrek
zenbait hitz eta esaldi ulertzen dituztela; izan ere, nolabaiteko erantzuna ematen
dute keinuen aurrean. Esan daiteke egoera jakin batzuetan oinarrizko ulermena
dagoela, eta horrek hizkuntzaren benetako ulermenaren aurrekaria dirudi. Atal
honetan oso ohikoak diren hiru jokaera hauek neurtzen dira: norberaren izena en-
tzunda erantzutea, ezetz entzunda egiten ari dena alde batera uztea, eta amatxo edo
aitatxo hitza entzunda gurasoen bila hasten denarena. Ondoko 4.8. taulan, adin
bakoitzaren arabera, zero edo bat, bi eta hiru baiezko erantzunak jasotzen dituzten
haurren ehunekoa erakusten da. Emaitzetan ikusten denez, 8 hilabeteko haurren
% 37k portaera horiek guztiak erakusten ditu; 10 hilabeteko haurren % 66k hirurak
egiten ditu, eta 13 hilabetetik aurrera hiru portaerak egiten dituen haurren
ehunekoa 80tik gorakoa da.

4.8. taula. Haurren ehunekoak Hasierako hitzak ataleko ulermenean lortutako
puntuazio-tarte bakoitzean: 0, 1, edo 3 puntu (8-15 hilabete).

4.5.1.2. Hasierako hitzak ataleko Esaldiak azpiatala

Atal honetan oso oinarrizkoak eta ohikoak diren 28 esaldiren ulermena
neurtzen da, hala nola aitatxo etorri da, bota kaka, goazen lolo, eta egon hor.
Hasierako esaldien ulermenari dagozkion emaitzak 4.1. irudian ikus daitezke.
Marraz gaineko eta azpiko marratxoek % 95,5eko konfiantza maila barne hartzen
duten balio-tarteak erakusten dituzte. 

4.1. irudia. Esaldiak azpiataleko ulermenean lortutako batez besteko puntuazioa,
hilabeteka (8-15 hilabete).

Lehen irudi horri begiratuta, agerian geratzen da lehen ataleko esaldiak
ulertzeko gaitasuna handituz doala adinean aurrera egin ahala. 

Hasierako esaldien ulermenari buruzko emaitzen estatistiko deskribatzaileak
4.9. taulan ageri dira: esaldien ulermena 8. hilabete aldera hasten da, eta ondoren
gorantz egiten du. Halaxe gertatzen da jatorrizko ingelesezko ereduan, Mexikoko
gaztelaniazko egokitzapenean, baita Espainiako gaztelaniazkoan ere.

4.9. taula. Esaldiak azpiataleko ulermenaren estatistiko deskribatzaileak, hilabeteka
(8-15 hilabete).

Bestalde, 4.10. taulan 0, 1etik 10era, 11tik 20ra edo 21etik 28rako esaldi
kopuruak ulertzen dituzten haurren proportzioak adierazten dira. Adinean gora
egin ahala, ehuneko handiena puntuazio handiagoetara igotzen da. Hamahiru
hilabeteko haurrek 10 esaldi baino gehiago ulertzen dituzte, eta hamabost
hilabetekoek 20 baino gehiago. Hala ere, dagoen aldakortasuna ikusita, haurra ia
edozein tartetan koka daiteke.

4.10. taula. Haurren ehunekoak Esaldiak azpiataleko ulermenean lortutako
puntuazio-tarteetan, hilabeteka (8-15 hilabete).

Hasierako esaldien ulermena mutikoak eta neskatoak bereizita 4.2. irudian
agertzen da. Kurben bilakabideak agerian uzten du gaitasun honen garapenean ba-
dela bi sexuen arteko ezberdintasuna. Bariantza-analisiak agerian utzi du adinaren
eta sexuaren eragina, biak direla esanguratsuak [F (7, 426) = 54,6, p < 0,001; F (1,
426) = 4,0, p < 0,05, hurrenez hurren]. Zentzu horretan, t frogak adierazten digu
sexuen arteko aldeak esanguratsuak direla 9 eta 13 hilabeteko haurrengan, neska-
toen alde. Ostera, sexuaren eta adinaren arteko elkarreragina ez da esanguratsua
izan [F (7, 426) = 1,62]). Sexuak hasierako esaldien ulermenaren aldakortasunaren
% 1 azaltzen du; adinak, aldiz, % 46,7an azaltzen du aldakortasuna. Horrek hauxe
esan nahi du: sexuaren eragina txikia da; adinarena, ostera, handia.

4.2. irudia. Esaldiak azpiataleko ulermenean lortutako batez besteko puntuazioa,
adinaren eta sexuaren arabera (8-15 hilabete).

Oharra: puntuzko lerroek batez besteko orokorraren goitiko eta behetiko desbideratze tipikoa
adierazten dute. Gogoratu behar da desbideratze tipikoa aldakortasun-neurria dela. Era normalean
banatzen diren aldagaien kasuan batez bestekoaren gainetiko eta azpitiko desbideratze tipiko bateko
tarte bat eginez gero, talde horretako kasuen % 68 kokatzen da bertan. Tartearen zabalera bi
desbideratze tipikoena bada, aldiz, kasuen % 95 dago bertan. Adibidez, 11 hilabeteko haurrek batez
beste 11,3 esaldi ulertzen badituzte, desbideratze tipikoaren balioa 6koa izanik, talde horretako
haurren % 68ren ulermena 5,3 eta 17,3 balioen artean dagoelako da, irudi honetan puntuzko lerroek
adierazten duten tartean, hain zuzen ere.

4.5.1.3. Hasierako hitzak ataleko Lehenengo hitzak azpiatala

Atal hau haurraren lehenengo ekoizpenen berri jakiteko da: ea heldu batek
esaten dituen hitzak errepikatzen dituen eta gauzak hartzean izendatzen dituen
galdetzen da horretarako. Batzuetan eta sarritan erantzunak baiezko moduan zen-
batu dira, eta inoiz ez ezezko bezala. Emaitzak 4.11. taulan eta 4.3. irudian ager-
tzen dira, adin bakoitzean izendatzen edo imitatzen duten haurren proportzioa
adierazita. Ikus daitekeen legez, errepikapena 10 hilabeteko haurren % 10ek inguru
egiten du, 13 hilabeteko haurren herenak, eta 14 hilabeteko haurren ia erdiak.

46 MacArthur-Bates Komunikazio Garapena Neurtzeko Zerrenda



Izenen garapena apur bat motelagoa da hastapenetan; izan ere, 10 hilabeteko
haurren artean soilik % 3,8k egiten du-eta. Dena den, 13 hilabeteko haurren ia
% 30ek gauzak ikustean edo hartzean izenak esaten ditu. Ostera, 15 hilabeteko
haurren artean % 50 da gauzen izenak esaten dituena.

4.11. taula. Entzundako hitzak errepikatu eta gauzak hartzean izenak esaten dituzten
haurren ehunekoak (8-15 hilabete).

4.3. irudia. Entzundako hitzak errepikatu eta gauzak hartzean izenak esaten dituzten
haurren ehunekoak, hilabeteka (8-15 hilabete).

4.5.1.4. Hasierako hitzak ataleko Hitz zerrenda azpiatalaren ulermena eta ekoizpena

Atal honetan hitz zerrenda zabala eskaintzen da. Hitzak 19 eremu semanti-
kotan antolatuta agertzen dira. Gurasoek hitzen artean markaketa bi egin behar
dituzte: haurrak ulertzen dituenak, batetik, eta haurrak ulertu eta esaten dituenak,
bestetik.

Adin bakoitzeko haurrek hitz zerrendaren ulermenean izandako puntuazioa-
ren batez bestekoa 4.4. irudiak erakusten du. Ulertutako hitzen kopuruak adinean
gora era etengabean egiten duela ikus daiteke, alabaina, 9. hilabetetik aurrera
azelerazioa gertatzen da ulermenean, eta 13. hilabetetik aurrera nabarmenagoa da
oraindik bizkortze hori. Errore-barrek adin bakoitzean aldakortasun handia egon
daitekeela adierazten dute, 11. hilabetetik aurrera, batez ere. Ez da, beraz,
harritzekoa, aldakortasuna areagotzea ulertutako hitzen kopurua handitzen doan
heinean.

4.4. irudia. Hitz zerrenda azpiataleko ulermenean lortutako puntuazioen batez
bestekoak, hilabeteka (8-15 hilabete).

Hitzen ulermenaren inguruko estatistiko deskribatzaileak 4.12. taulan bildu
dira. Haurrek ulertzen duten hitz kopurua 0 eta 397 bitartekoa izan daiteke. Batez
besteko puntuazioa 50etik beherakoa da 11. hilabetera arte, baina adin horretatik
aurrera sekulako gorakada egin du ulermenak, aurreko 3 hilabeteetakoarekin alde-
ratuta. Hamabosgarren hilabetean batez besteko puntuazioa 160 hitzetik gorakoa
da. Guraso batzuek 14. hilabetean oraindik ere hitzen ulermenik ez dela agertzen
adierazten badute ere, beste zenbait haurren gurasoek, ordea, umeek zerrendan
agertzen diren hitz guztiak 11. hilabetetik aurrera ulertzen dituztela adierazi dute.

4.12. taula. Hitz zerrenda azpiataleko ulermenean lortutako puntuazioen estatistiko
deskribatzaileak, hilabeteka (8-15 hilabete).

Hurrengo taulan, 4.13. taulan alegia, ulermen lexikoaren aldakortasuna ikus
daiteke. Taula horretan ulertutako hitz kopuruen tarte bakoitzean sartzen diren
haurrak ageri dira (ehunekotan). Ikus daitekeenez, haur txikienen multzo handi
batek (% 28k) ez du zerrenda honetako hitzik ulertzen. Zortzi hilabeteko gehienek,
% 61,5ek, 1 eta 50 hitz artean ulertzen dituzte, eta soilik % 10ek ulertzen ditu 100
hitz baino gehiago. Hamaika hilabeteko haur gehienek 100 hitz baino gutxiago
ulertzen dituzte (% 80,4). Hamabost hilabeteko haur gehienek, berriz, 100dik gora
hitz ulertzen dituzte (% 75,3). 

4.13. taula. Haurren ehunekoak Hitz zerrenda azpiataleko ulermenean lortutako
puntuazio-tarteetan, hilabeteka (8-15 hilabete).

Hitzen ulermena 4.5. irudian islatzen da, sexuaren arabera bereizita. Barian-
tza-analisiak erakusten du adinaren eragina esanguratsua dela [F (7, 425) = 35,0, p
< 0,000]. Sexuaren eragina, ostera, tendentziala gertatu da [F (1, 425) = 3,7, p <
0,09]. Adin batzuetan, 9, 13 eta 14 hilabeteetan, adibidez, neskatoen puntuazioak
altuagoak izateaz gain, esanguratsuak ere badirela erakutsi du t frogak.

Nolanahi ere, sexuaren eta adinaren arteko elkarreragina ez da esanguratsua
[F (7, 425) = 1,1]. Izan ere, sexuak hitzen ulermenaren aldakortasuna % 1,3an
bakarrik azaltzen baitu; adinak, berriz, % 35,8ko eragin handiagoa utzi du agerian.

4.5. irudia. Hitz zerrenda azpiataleko ulermenean lortutako puntuazioen batez
bestekoak, sexuaren eta adinaren arabera (8-15 hilabete).

Hitz-ekoizpenari dagokionez, 4.6. irudian jaso dugu adinaren araberako batez
bestekoa. Grafikoak argi adierazten du ekoitzitako hiztegia modu mailakatu eta
etengabean hazten dela, batez ere 13. hilabetetik aurrera. Aldakortasuna ere
nabarmen hazten da adin horretatik aurrera. 

4.6. irudia. Hitz zerrenda azpiataleko ekoizpenean lortutako puntuazioen batez
bestekoak, hilabeteka (8-15 hilabete).

Hitz-ekoizpenaren estatistiko deskribatzaileak 4.14. taulan daude, adinaren
arabera antolatuta. Bertan ikusten den legez, lehenengo hitzak 10-11 hilabete-tar-
tean agertzen dira. Adinak aurrera egin ahala hitzen ekoizpena hazten doa, haurren
arteko aldakortasuna areagotuz.

4.14. taula. Hitz zerrenda azpiataleko ekoizpenean lortutako puntuazioen
estatistiko deskribatzaileak, hilabeteka (8-15 hilabete).

Hurrengo taulan (4.15.) lexikoaren ekoizpenean ageri den aldakortasuna ikus-
ten da. Taula horretan, adinaren arabera, hitz-ekoizpen kopuruen tarte bakoitzean
sartzen diren haurren ehunekoak ageri dira. Ikus daitekeenez, 8 hilabeteko haur
gehienek (ia % 90ek) ez dute hitz bat bera ere ekoizten, 11 hilabeteko haurren
erdiek hitzen bat ekoizten dute, baina 15 hilabeteko haurren artean hitzak ekoizten
ez dituztenen ehunekoa % 10era murriztu da. 

4.15. taula. Haurren ehunekoak Hitz zerrenda azpiataleko ekoizpenean lortutako
puntuazio-tarte bakoitzean, hilabeteka (8-15 hilabete).

Haurrek hitzen ekoizpenean izandako puntuazioen batez bestekoak sexuaren
eta adinaren arabera eratuta aurkezten dira 4.7. irudian. Bariantza-analisiak adinaren
eragina esanguratsua izan dela erakusten du [F (7, 425) = 10,3, p < 0,000]; aldiz, se-
xuaren eragina eta sexuaren eta adinaren arteko elkarreragina ez dira esanguratsuak
gertatu [F (1, 425) = 1,0; F (7, 425) = 0,1, hurrenez hurren]. Hitz-ekoizpenaren al-
dakortasunaren % 13,5 azaltzen du adinak. Eragin ertaina du, beraz, eragile horrek. 

4.7. irudia. Hitz zerrenda azpiataleko ekoizpenean lortutako puntuazioen batez
bestekoak, sexuaren eta adinaren arabera (8-15 hilabete).

4.5.1.5. Ekintzak eta keinuak atala

Ekintzak eta keinuak izeneko bigarren ataleko azpiatalen emaitzak aurkeztuko
dira hemen, guztiak batera, guztiek jasotzen baitute ahozkoa ez den
komunikazioaren garapena.

Haurrak komunikatzen hasten direnean ahozkoa ez den komunikazioa ere
garatzen hasten dira. Horrela, sarritan euren nahia keinu edo jokaera bidez
erakusten dute, batzuetan helduek egindakoak imitatuz, gurasoena eginez, besteak
beste. Atal honetako azpiatalen edo sailen puntuazio osoen batez bestekoak 4.8.
irudian jaso dira. 

Aurreko ataletan gertatzen den bezala, hazkunde mailakatua eta etengabea
nabarmentzen da neurketa honetan ere. Horrela, 10 hilabeteko haurrek 10 keinu
baino gehiago egiten dituzte, 12 hilabetekoek 20 baino gehiago, eta 14
hilabeterekin egindako keinuen kopurua 30era iristen da. Ekintza eta keinuen
puntuaketaren estatistiko deskribatzaileak 4.16. taulan erakutsiko ditugu.

4.8. irudia. Ekintzak eta keinuak ataleko puntuazioen batez bestekoa,
hilabeteka (8-15 hilabete).

4.16. taula. Ekintzak eta keinuak ataleko puntuazioen estatistiko deskribatzaileak,
hilabeteka (8-15 hilabete).

Keinu eta ekintzen aldakortasuna 4.17. taulan ikus daiteke. Taula horretan
keinu eta ekintza kopuru tarte bakoitzean ekoitzitako haurren kopuruak ageri dira,
ehunekotan. Bertan ikus daitekeenez, 8 hilabeteko haur gehienek (ia % 90ek) 10
keinu edo gutxiago egiten dituzte, 10 hilabeteko haur gehienek 11tik 30 keinura
bitartean egiten dituzte, eta 15 hilabeteko haurren artean gehienek 30 keinutik gora
egiten dituzte.

4.17. taula. Haurren ehunekoak Ekintzak eta keinuak ataleko puntuazio-tarte
bakoitzean, hilabeteka (8-15 hilabete).

Haurrek egiten dituzten ekintza eta keinu kopuruen batez bestekoak sexuaren
arabera eratuta 4.9. irudian ikus daitezke. Subjektuen arteko bariantza-analisiaren
emaitzen arabera esanguratsua izan da adinaren eragina, eta esanguratsua gertatu
da sexuaren eragina ere [F(7, 425) = 113,7, p < 0,00; F(1, 4255) = 7,1, p < 0,01,
hurrenez hurren]. Bestalde, t frogak erakutsi du neskatoen aldeko sexuen arteko
aldeak esanguratsuak direla, baina 13. hilabetean soilik. Sexuaren aldagaiak
bariantzaren % 1,4 bakarrik azaltzen du (eragin txikia), eta, adinak, berriz, % 37
(eragin handia). Amaitzeko, adinaren eta sexuen arteko elkarreragina ez da
esanguratsua [F (7, 425) = 0,51].

4.9. irudia. Ekintzak eta keinuak ataleko puntuazioen batez bestekoa, sexuaren eta
adinaren arabera (8-15 hilabete).

Ekintzen eta keinuen emaitzen estatistiko deskribatzaileak 4.18. eta 4.19.
tauletan erakusten ditugu bereizita. Emaitzei begiratuz gero, oro har, keinuen
azpiatalean agertzen diren portaerak goizago garatzen dira ekintzen azpiatalean
agertzen direnak baino. Horrela, 11 hilabeteko haurrek keinuen zerrendaren erdia
baino gehiago egiten dute; aldiz, ekintzen zerrendako erdiak egiteko 14 hilabete
izan arte itxaron behar da.

4.18. taula. Keinuak azpiataleko puntuazioen estatistiko deskribatzaileak,
hilabeteka (8-15 hilabete).

4.19. taula. Ekintzak azpiataleko puntuazioen estatistiko deskribatzaileak,
hilabeteka (8-15 hilabete).

Lehen KGNZren galdetegiko emaitzekin bukatzeko, Hitzak eta keinuak,
alegia, 4.20. taulan bildu diren joko sinbolikoari buruzko datuak aztertuko dira.
Joko sinbolikoaren azpiatalak haurrak jolasean objektu bat beste batez ordezkatzen
hasita dauden aztertzen du, eta horri buruzko datuak biltzen ditu. Emaitzetan ikus
daitekeen legez, joko sinbolikoa oso urria da adin hauetan, eta 13 hilabete egin arte
ia ez da jokabide hau agertu ere egiten.

4.20. taula. Joko sinbolikoa azpiataleko baiezko erantzunen ehunekoak,
hilabeteka (8-15 hilabete).

4.5.2. Hitzak eta esaldiak edo Bigarren KGNZren emaitzak (16-30 hilabete)

Bigarren KGNZren atal eta azpiatal bakoitzeko hizkuntza-garapenaren
emaitzak jaso dira hemen. Galdetegi honetan ekoizpeneko datuak bildu dira, ez
ulermenekoak.

4.5.2.1. Haurrek esaten dituzten hitzak ataleko Hitz zerrenda azpiatala

Sail honetan hiztegiaren garapena neurtzeko hitz zerrenda zabal batean
haurrek ekoizten dituzten hitz kopuruak jasotzen dira. Hitzen ekoizpenaren
garapena etengabea da haurrengan, eta halaxe erakusten du 4.10. irudiak.

4.10. irudia. Hitz zerrenda azpiataleko puntuazioen batez bestekoak,
hilabeteka (16-30 hilabete).

Oharra: batez bestekoen inguruko barrek % 95,5eko konfiantza-tartea adierazten dute.

Hitzen ekoizpenaren estatistiko deskribatzaileak 4.21. taulan jaso dira. Datu
horiek haurren batez bestekoak islatzen dituzte. Taula horretan ikus daitekeen le-
gez, 16 hilabeteko haurren ekoizpena 28 hitzekoa da batez beste; 20 hilabetekoe-
nak, ostera, 100 hitzeko kopurua gainditzen du; 27 hilabetekoenak 300, eta 30 hila-
beteko haurren ekoizpena 400 hitzetara iristen da. 

4.21. taula. Hitz zerrenda azpiataleko puntuazioen estatistiko deskribatzaileak,
hilabeteka (16-30 hilabete).

4.22. taula. Haurren ehunekoak Hitz zerrenda azpiataleko puntuazio-tarte bakoitzean,
hilabeteka (16-30 hilabete).

Hitzen ekoizpenaren aldakortasuna 4.22. taulan ikus daiteke. Haurrek adinean
aurrera egin ahala, ekoizpenaren aldakortasuna handitu egiten da. Horrela 16
hilabeteko haurren ekoizpena 1-200 hitzeko tartean dago, baina 21 hilabetetik
gorakoena 1-654 hitzeko tartean.

Bestalde, 16 eta 30 hilabete bitarteko neskek eta mutilek hiztegiaren ekoizpe-
nean duten garapena 4.11. irudian ageri da. Bariantza-analisiak adinaren eragina
agerian uzten du [F(14, 944) = 65,68, p < 0,00], aurretik espero genezakeenez.
Adinarekin batera sexu-aldaerak ere badu eraginik, baina askoz ere txikiagoa
[F(1, 944) = 5,36, p < 0,05]. Gainera, t frogak erakutsi du neskatoen aldeko
sexuen arteko aldeak tendentzialak direla, baina 30 hilabeteko haurren artean
bakarrik. Adinak azaltzen du ekoizpen lexikoaren bariantzaren % 48,7; sexuak,
aldiz, % 0,3 besterik ez. Beraz, adinaren eragina neurri handikoa da; sexuarena,
ordea, txikikoa. Bukatzeko, adinaren eta sexuen arteko elkarreragina ez da
esanguratsua izan [F (14, 944) = 0,2].

4.11. irudia. Hitz zerrenda azpiataleko puntuazioen batez bestekoak, sexuaren eta
adinaren arabera (16-30 hilabete).

4.5.2.2. Haurrek esaten dituzten hitzak ataleko Haurrak hitzak nola erabiltzen
dituen azpiatala

Atal honetan hizkuntzaren erabileraren inguruko informazioa jasotzen da, eta
hortxe dago neurtuta 16tik 30 hilabete bitarteko haurrek iraganaz, etorkizunaz eta
bertan ez dauden objektu eta pertsonez aritzeko zein joera duten. Atal honetako
item kopurua bostekoa da eta haurrek batez beste erdietsi edo lortutako puntuazioa

4.12. irudian ikus daiteke. Datuen arabera, 17 hilabete bete arte azpiatal honetako
bost aukeretatik bi egiten dituzte; 23 hilabeterekin, ostera, lau. Hazkundea, beraz,
18-22 bitarteko tartean gertatzen da eta 23 hilabetetik aurrera puntuazioak
egonkortu egiten dira, ia haur guztiek erakusten baitute aurrean ez dagoen zerbaiti
buruz hitz egiteko gaitasuna. Hizkuntzaren erabileraren estatistiko deskribatzaileak
4.23. taulan bildu dira.

4.12. irudia. Haurrak hitzak nola erabiltzen dituen azpiataleko puntuazioen batez
bestekoak, hilabeteka (16-30 hilabete).

Oharra: batez bestekoen inguruko barrek % 95,5eko konfiantza-tartea adierazten dute.

4.23. taula. Haurrak hitzak nola erabiltzen dituen azpiataleko puntuazioen estatistiko
deskribatzaileak, hilabeteka (16-30 hilabete).

Atal honetako emaitzen batez bestekoak 4.13. irudian ikus daitezke berriro,
baina orain sexuaren eta adinaren arabera antolatuta. Bariantza-analisiaren arabera
bi aldagaiek dute eragina: sexuak (F(1, 945) = 3,92, p < 0,05) eta adinak (F(14,
945) = 31,19, p < 0,001). Halere, t frogak agerian uzten du 24. hilabetean ageri
den sexuen arteko neskatoen aldeko aldea tendentziala dela bakarrik. Bi aldagai
horien arteko elkarreragina ere ez da esanguratsua gertatu. Eraginen neurriari
dagokionez, adinaren eragina handia da, bariantzaren % 27,9 azaltzen baitu;
sexuaren eragina, aldiz, askoz txikiagoa da (bariantzaren % 0,1). 

4.13. irudia. Haurrak hitzak nola erabiltzen dituen azpiataleko puntuazioen batez
bestekoak, adinaren eta sexuaren arabera (16-30 hilabete).

Atal honetan item bakoitzari eman zaizkion baiezkoak erakusten dira 4.24. tau-
lan, ehunekotan. Pasatutako gertakariez hitz egiteko gauza dira haurren erdiak 23
hilabetetik aurrera, eta 28 hilabetetik aurrera, berriz, gehienak (% 80). Oraindik
gertatu ez diren gauzez hitz egiten duten haurrak erdiak dira 20 hilabete aurretik,
baina hiru hilabete geroago, 23 hilabeterekin, gehienek egiten dute (% 80tik gora).
Aurrean ez dauden gauzei buruz hitz egiten duten haurren ehunekoari dagokionez,
haurren % 60k baino gehiagok egiten du 18 hilabetetik aurrera, eta haurren
% 80tik gora egiten du 23 hilabetetik aurrera. Aurrean ez dauden gauzei buruz
galdetuz gero, ia haur guztiek ulertzen dute galdetutakoa (% 92) 16 hilabetetik
aurrera. Gauzaren bat hartu edo erakustean gauza horren jabearen izena esateko gai
dira 16 hilabeteko haurren erdiak baino gehiago, eta ehuneko hori ia % 90etik go-
rakoa da 18 hilabetetik aurrera. Emaitza hauek kontuan harturik, nabaria da aurrean
ez dauden gauzei erreferentzia egiteko gai direla haurrak 16 hilabetetarako,
iraganeko edo etorkizuneko aditz eta adizlagunak erabiltzen hasi aurretik.

60 MacArthur-Bates Komunikazio Garapena Neurtzeko Zerrenda



4.24. taula. Haurrak hitzak nola erabiltzen dituen azpiataleko baiezko erantzunen
ehunekoak itemka eta hilabeteka (16-30 hilabete).

4.5.2.3. Esaldiak eta gramatika ataleko Hitz amaierak azpiatala

Atal honetan zenbait gramatika-markaren ekoizpena arakatzen da, ondorengo
atzizkiena, alegia: pluralarena (-k), ergatiboarena (-k), genitiboarena (-aren), toki-
genitiboarena (-ko), datiboarena (-ari), partizipioena (-ta) eta aditz-aspektuena
(-tzen eta -ko).

Gramatika-marka horien garapena adierazteko osatu da 4.14. irudia, atal
honetan haurrek hilabeteka lortutako puntuazio osoen batez bestekoen bidez.
Emaitzek morfologiaren garapen mailakatua eta etengabea erakusten dute.
Lehenengo markak 19. hilabetetik aurrera agertzen dira; 23. hilabetetik aurrerako
haurrek batez beste zerrendako 2 atzizki baino gehiago ekoizten dituzte, eta 26
hilabetetik aurrerakoek bikoiztu egiten dute ekoizpena, lau atzizkitara iritsita.
Morfologiaren ekoizpenaren estatistiko deskribatzaileak 4.25. taulan jaso dira.

4.14. irudia. Hitz amaierak azpiataleko puntuazioen batez bestekoak,
hilabeteka (16-30 hilabete).

4.25. taula. Hitz amaierak azpiataleko estatistiko deskribatzaileak (16-30 hilabete).

Morfologia-atzizkien ekoizpena berriro bildu da batez bestekoetan 4.15. iru-
dian, oraingoan haurren sexuaren arabera eratuta. Bariantza-analisiak erakutsi du
adina (F(14, 945) = 41,83, p < 0,001) zein sexua (F(1, 945) = 8,7, p < 0,05), biak
direla eraginkorrak morfologiaren ekoizpenean. Halere, t frogak neskatoen aldeko
sexuen arteko aldeak esanguratsuak direla adierazi du, baina 30. hilabetean soilik.

Zehatzago esanda, sexu aldagaiak bariantzaren % 0,1 bakarrik azaltzen du, eragin
oso txikia erakutsiz, beraz. Adinak, ostera, Hitz amaierak azpiatalaren bariantzaren
% 37 azaltzen du, eragin handia duela, alegia. 

4.15. irudia. Hitz amaierak azpiataleko puntuazioen batez bestekoak, sexuaren eta
adinaren arabera (16-30 hilabete).

4.5.2.4. Esaldiak eta gramatika ataleko Adizkiak azpiatala

Gramatikari buruzko datuak jasotzen diren bigarren atal honetan, haurrek
erabiltzen dituzten adizkien artean zenbat forma bereizten dituzten neurtzen da.
Horretarako nor, nor-nori, nor-nork eta nor-nori-nork sistemetako 36 forma
zerrendatu dira galdetegian, ustez erabilienak eta goiztiarrenak direnak.

Emaitzek oso argi adierazten dute, 23 hilabete bete arte adizki hauen ekoiz-
pena oso urria bada ere, garapen etengabea ikusten dela 24 hilabeteetatik aurrera:
25 hilabetekoek 4 adizkitik gora ekoizten dituzte batez beste, 27koek 6 baino
gehiago, eta 28tik gorakoek 10 adizkiren ekoizpena gainditzen dute, 4.16. irudian
ikus daitekeen legez. Bestalde, datu estatistiko deskribatzaileak 4.26. taulan jaso
dira, eta adizki kopuru tarte bakoitzeko datuak, ehunekotan 4.27. taulan. 

4.16. irudia. Adizkiak azpiataleko puntuazioen batez bestekoak,
hilabeteka (16-30 hilabete).

4.26. taula. Adizkiak azpiataleko estatistiko deskribatzaileak,
hilabeteka (16-30 hilabete).

4.27. taula. Haurren ehunekoak Adizkiak azpiataleko puntuazio-tarte bakoitzean,
hilabeteka (16-30 hilabete).

Adizkien ekoizpenaren datuak, sexuaren arabera bereizita eskaintzen dira 4.17.
irudian. Bariantza-analisiaren arabera adin-aldaerak (F(14, 945) = 37,55, p < 0,001)
zein sexu-aldaerak (F(1, 945) = 12,17, p < 0,01) biek ala biek dute eragina adiz-
kien ekoizpenean. t frogak islatzen duenez, neskatoek mutikoek baino adizki
gehiago ekoizten dituzte batez beste: neskatoen eta mutikoen arteko aldeak esan-
guratsuak dira 20. eta 30. hilabeteetan, eta ezberdintasuna tendentziala da 25. eta
29. hilabeteetan. Halere, sexu aldagaiak bariantzaren zati txiki bat bakarrik (% 0,1)
azaltzen du, eta, beraz, eragin oso txikia erakusten du. Adinak, ostera, adizkien
ekoizpenaren bariantzaren % 35 azaltzen du, eragin handia duelako adierazgarri. 

4.17. irudia. Adizkiak azpiataleko puntuazioen batez bestekoak, adinaren eta
sexuaren arabera (16-30 hilabete).

4.5.2.5. Esaldiak eta gramatika ataleko Hitzak lotzen eta Adibideak azpiatalak

Esaldi berean haurrek hitzak lotzen hastea oso garrantzitsutzat jotzen dute
adituek gramatikaren eta hizkuntzaren garapenerako. Atal honetan, bada, hitz biko
edo gehiagoko esaldien hastapena eta garapena neurtzeko datuak jasotzen dira.
Gurasoei haurra hitzak lotzen hasita dagoen galdetzen zaie, eta oraindik ez¸
batzuetan edo sarritan aukeren artean hautatzen dute.

Emaitzak 4.28. taulan bildu dira. Hilabeteka, esaldi berean hitzak lotzen hasi
diren haurren kopurua agertzen da, ehunekotan. Emaitzek erakusten duten
moduan, 19. hilabetetik aurrera hirutik bat (% 35) hasita dago jada hitz biko edo
gehiagoko esaldiak egiten, 22. hilabeterekin haurren erdiak dira bide hori hartu
dutenak, eta 25. hilabetetik aurrera gehienak (% 80). 

4.28. taula. Hitzak lotzen hasita azpiataleko baiezko erantzunen ehunekoak,
hilabeteka (16-30 hilabete).

Haurra hasita badago hitzak lotzen, haurrak esan dituen esaldi luzeenetatik
hiru aipatzea eskatzen zaie gurasoei galdetegian. Gurasoek emandako adibideekin
haurrek egiten dituzten esaldien batez besteko luzera neur daiteke, morfemaka zein
hizka. Bilketa honetako esaldien luzeraren garapenaren estatistiko deskribatzaileak
4.29. eta 4.30. tauletan eskaintzen dira, hizka eta morfemaka zenbatuta. Zenbatze-
ko garaian esaldi berean haurrak ekoitzi dituen hitzak eta morfemak kontatzen
dira; hizka kontatzean, ostera, hitzak soilik. Horrela, haurrak lagunaren etxea esan
badu, morfemaka zenbatzean 5 puntu ditu (lagun-a-ren etxe-a), baina hizka
kontatzean, 2 baino ez (lagunaren+etxea). 

4.29. taula. Hitzetan neurtutako esaldien luzeraren estatistiko deskribatzaileak,
hilabeteka (16-30 hilabete).

Haurrak 16-22 hilabete bitarteko aldian hasten dira hitz biko esaldiak osatzen;
25. hilabetetik aurrera, 3 hitzetik gorakoa da esaldien batez bestekoa, eta 28-30
hilabeteko haurrek 4 hitz lotzen dituzte batez beste. Ikus 4.18. irudia ere. 

4.30. taula. Morfematan neurtutako esaldien luzeraren estatistiko deskribatzaileak,
hilabeteka (16-30 hilabete).

Emaitzek erakusten duten legez, morfemaka egindako zenbaketan haurrak ez
dira hitz biko esaldiak ekoizten hasten 16-19 hilabete izan arte. Ondoren, 22.
hilabetetik aurrera haurrek batez beste 2 morfema baino gehiago lotzen dituzte
esaldi berean, 23. hilabetetik aurrera 3 morfema, 28. hilabetetik aurrera 5 morfema,
eta 30 hilabeteko haurrek 6 morfema. Ikus 4.19. irudia ere.

4.18. irudia. Hitzetan neurtutako esaldien luzeraren batez bestekoak,
hilabeteka (16-30 hilabete).

68 MacArthur-Bates Komunikazio Garapena Neurtzeko Zerrenda



4.19. irudia. Morfematan neurtutako esaldien luzeraren batez bestekoak,
hilabeteka (16-30 hilabete).

Mutikoen eta neskatoen artean dauden aldeak ikusteko, 4.20. eta 4.21. irudie-
tara jo daiteke. Esaldien batez besteko hitz kopuruari dagokionez, adinaren eta
sexuaren, bien eragina gertatu da esanguratsu [F(14, 942) = 28,31, p < 0,00; F(1,
942) = 5,44, p < 0,05, hurrenez hurren]. Student-en t frogaren arabera neskatoen
alde ageri diren sexuen arteko aldeak 20 hilabeterekin bakarrik dira esanguratsuak,
eta tendentzialak 28rekin. Hala, bada, esaldien luzeraren garapenean adinaren
eragina handia bada ere, bariantzaren % 28,6 azaltzen baitu, sexuarena oso txikia
atera da, bariantzaren % 1 baino gutxiago azaltzen du-eta. 

Bariantza-analisiaren arabera, adinaren (F(14, 942) = 28,24, p < 0,00) eta
sexuaren (F(1, 942 )= 5,97, p < 0,05), bi aldagaien eragina dago morfematan
zenbatutako esaldien luzeran. Student-en t frogak erakutsi du sexuen arteko aldeak
esanguratsuak direla, baina 20 hilabeteko haurrengan bakarrik, eta neskatoen alde.
Adinaren eraginaren tamaina handia izan da, bariantzaren % 28,3 azaltzen baitu.
Sexuaren eraginaren tamaina, ostera, txikia izan da, bariantzaren % 1 baino
gutxiago azaltzen du-eta.

4.20. irudia. Hitzetan neurtutako esaldien luzeraren batez bestekoak, adinaren eta
sexuaren arabera (16-30 hilabete).

4.21. irudia. Morfematan neurtutako esaldien luzeraren batez bestekoak, adina eta
sexuaren arabera (16-30 hilabete).

4.5.2.6. Esaldiak eta gramatika ataleko Esaldien konplexutasuna azpiatala

Atal honetan hizkuntzaren egitura morfosintaktikoaren garapena neurtzen da.
Horretarako, 37 itemeko zerrendan, item bakoitzerako emandako bi edo hiru
aukeren artetik gurasoei haurrek egiten duten egitura markatzeko eskatu zaie.
Aukerok haurraren garapen morfosintaktikoa neurtzeko taxututa daude. Atal honi
buruzko zehaztasun gehiago 1.4.3.2. atalean eman dira. 

Garapen morfosintaktikoaren datuak 4.22. irudian eta 4.31. taulan ikus daitez-
ke. Datuok garapen morfosintaktikoa etengabea dela erakusten dute. Horrela, hau-
rren emaitzek ez dute puntu bateko muga gainditzen 19 hilabete izan arte. Hogeita
hiru hilabeteko taldeak 5 puntuko batez bestekoa erakusten du, 10 puntukoa 26
hilabetekoenak eta 15ekoa 28 hilabetekoenak.

4.22. irudia. Esaldien konplexutasuna azpiataleko puntuazioen batez bestekoa,
hilabeteka (16-30 hilabete).

4.31. taula. Esaldien konplexutasuna azpiataleko puntuazioen estatistiko
deskribatzaileak, hilabeteka (16-30 hilabete).

Bestalde, konplexutasun morfosintaktikoaren aldakortasuna 4.32. taulan ikus
daiteke. Ondorio gisa, hauxe esan daiteke: haurrak adinean aurrera egin ahala
ekoizpena ugariagoa da eta norbanakoen arteko aldakortasuna handitu egiten da.

4.32. taula. Haurren ehunekoak Esaldien konplexutasuna azpiataleko
puntuazio-tarte bakoitzean, hilabeteka (16-30 hilabete).

Azkenik, 4.23. irudian haurren konplexutasun morfosintaktikoaren emaitzak
ikusten dira, adinaren eta sexuaren arabera bereizita. Bariantza-analisiak agerian
uzten du adinak zein sexuak, biek dutela eragin esanguratsua konplexutasun
morfosintaktikoaren garapenean [F(14,945) = 49,72, p < 0,001; F(1, 945) = 9,81,

p < 0,05, hurrenez hurren]. Adinaren eragina handia da, konplexutasunaren barian-
tzaren % 39,4 azaltzen baitu. Sexuaren eragina, berriz, txikia, bariantzaren % 1
baino gutxiago azaltzen du-eta. Bestalde, t frogaren emaitzek agerian utzi dute
nesken aldeko ezberdintasuna esanguratsua dela 25., 26. eta 30. hilabeteetan.

4.23. irudia. Esaldien konplexutasuna azpiataleko puntuazioen batez bestekoak,
adinaren eta sexuaren arabera (16-30 hilabete).

4.6. AMAREN IKASKETA MAILA, HAURREN ZENBATGARRENTASUNA 
ETA HAURREN INGURUKO HIZKUNTZEN ERAGINA

4.6.1. Amaren ikasketa maila

KNGZ galdetegietan 4 aukera bereizi dira amen hezkuntza maila dela-eta:
eskolatu gabe, Lehen Hezkuntza, Bigarren Hezkuntza (Batxilergoa edota Lanbide
Heziketa) eta unibertsitatea. Ikus 4.3.2.4. atalean. Hain gutxi izan dira eskolatu
gabeak ezen hemendik aurrerako analisietarako 4 maila horiek hirutan bilduko
diren: eskolatu gabe eta Lehen Hezkuntza lehenengo taldean, hurrengoan Bigarren
Hezkuntza edota baliokideak eta hirugarrenik unibertsitate-ikasketak burutu
dituztenak. Hara emaitzak, ehunekotan, 4.33. taulan, Euskal Autonomia
Erkidegoko datu orokorrak aldamenean dituztela. 

4.33. taula. Laginaren banaketa amaren hezkuntza mailaren arabera.

Amaren hezkuntza mailaren eragina zein den ikusteko, Lehen KGNZn 2 x
3ko bariantza-analisiak (2 adin-tarte x 3 ikasketa maila) egin ziren zerrendako
funtsezko 4 ataletan (esaldien ulermena, hiztegiaren ulermena, hitz-ekoizpena eta
keinuak eta ekintzak) eta beste 4 ataletan Bigarren KGNZn (hitz-ekoizpena,
esaldien luzera eta konplexutasun morfosintaktikoa). Batez bestekoen konparaketa
adin-tarteka egiteko t froga erabili da.

Hemendik aurrerako analisiak egiteko Lehen KGNZko adin-tarteak bitan
banatu ditugu (8-11 eta 12-15), eta Bigarren KGNZkoak, berriz, 3tan (16-20, 21-
25 eta 26-30).

4.24. irudia. Esaldiak azpiataleko puntuazioen batez bestekoak, adinaren 
eta amaren hezkuntza mailaren arabera (8-15 hilabete).

Goiko 4.24. irudiak erakusten ditu nolakoak diren haurren Esaldiak azpiata-
leko ulermen-datuak adin-tarte bakoitzean, amaren hezkuntza mailaren arabera.
Bariantza-analisiaren emaitzek erakutsi dute haurraren adinak eragin esanguratsua
duela (F( 2, 426) = 59,49 ; p < 0,01) eta amaren hezkuntza maila ere eraginkorra
dela, hezkuntza mailarena txikiagoa izan arren (F(2,426) = 3,75; p < 0,05). Adinak
esaldien ulermenaren aldakortasunaren % 12,3 azaltzen du, eta amaren hezkuntza

mailak, ordea, % 1,7 bakarrik. Bi faktore horien arteko elkarreragina ere esangu-
ratsua izan da (F (2,426) = 6,43; p< 0,01), aldakortasunaren % 2,9 azaltzen baitu. 

Student-en t froga erabiliz egindako batez bestekoen arteko konparaketak
alde esanguratsuak erakutsi ditu lehenengo adin-tartean (8-11) Lehen Hezkuntza
(M=15,1 DT=6,7) eta unibertsitateko ikasketak dituzten amen haurren artean (M =
6,9 eta DT = 5,9) [t (1, 131) = 4,26; p < 0,001], baita, maila baxuagoan bada ere,
Lehen Hezkuntza eta Bigarren Hezkuntzako ikasketak dituztenenen artean ere [t
(1, 65) = 2,83; p < 0,01]. Ez da ezberdintasun esanguratsurik aurkitu Bigarren
Hezkuntza eta unibertsitateko ikasketak dituzten amen haurren artean, ordea, 12-
15eko tartean.

Bigarren adin-tartean (12-15) ez dago alde esanguratsurik amaren hezkuntza
mailaren arabera. 

4.25. irudia. Hitz zerrenda azpiataleko ulermenaren batez besteko puntuazioa,
adinaren eta amaren hezkuntza mailaren arabera (8-15 hilabete).

Esaldien ulermenean bezala, atal honetan ere adinak eragina dauka. Barian-
tza-analisiak adinaren eragin handia erakutsi du (F (1, 425) = 33,04; p < 0,001),
nahiz eta aurrez uste zitekeena baino baxuagoa izan, eta aldakortasunaren % 7,2
azaltzen duen. Amaren hezkuntza mailaren eragina, berriz, ez da esanguratsua
gertatu, ezta bi faktore horien arteko elkarreragina ere. 

4.26. irudia. Hitz zerrenda azpiataleko ekoizpenaren batez besteko puntuazioa,
adinaren eta amaren hezkuntza mailaren arabera (8-15 hilabete).

Adinaren eragina esanguratsua izan da (F (1,426) = 14,4; p < 0,01), eta alda-
kortasunaren % 3,3 azaltzen du. Aldiz, hezkuntza mailaren eta bi faktoreen arteko
elkarreragina ez da esanguratsua. Adinak aldakortasunaren % 3,3 soilik azaltzea
ulergarria da adin hauetako ekoizpen urria dela-eta, beraz, ez da harritzekoa
subjektu arteko aldakortasuna ere nahikoa txikia izatea. 

4.27. irudia. Ekintzak eta keinuak ataleko puntuazioen batez bestekoak, 
adinaren eta amaren hezkuntza mailaren arabera (8-15 hilabete).

Keinuak eta ekintzak ataleko puntuazioetan adinaren eragina esanguratsua
atera da (F( 1, 425) = 164,06; p < 0,001), eta bariantzaren % 27,9 azaltzen du. Ez,
ordea, amaren hezkuntzaren eragina. Hala ere, bi faktore horien arteko elkarrera-
gina esanguratsua da, keinuen eta ekintzen aldakortasunaren % 3 azaltzen du-eta
(F (2,425) = 6,50; p < 0,01).

Lehen Hezkuntza burutu duten amen haurren eta unibertsitate-ikasketak
burutu dituzten amen haurren arteko diferentziak ikus daitezke goiko irudian. 8-11
hilabeteko taldean, Lehen Hezkuntzako batez bestekoa 15,3 izan da eta DT 7,4koa;
aldiz, unibertsitate-ikasketak dituzten gurasoen haurren batez bestekoa 10,8koa izan
da, 6,9ko DTrekin. t frogaren arabera alde esanguratsua da hori (t(1,130) = 2,25;
p < 0,05). Bigarren adin-tarteari dagokionez, antzeko desberdintasunak ikus daitezke
ere, (t(1,156) = -2,88; p < 0,01), baina aldeen norabidea aldatuta, hori da, uniber-
tsitateko ikasketen taldekoek Lehen Hezkuntzakoek baino puntuazio altuagoak
eman baitituzte: batez bestekoa 30,6 eta DT= 7,8 izanik, Lehen Hezkuntzakoen
batez besteko puntuazioak ondorengoak izan ziren: M= 24,0 DT = 10,1. 

4.28. irudia. Hitz zerrenda azpiataleko ekoizpenaren batez besteko puntuazioak,
adinaren eta amaren hezkuntza mailaren arabera (16-30 hilabete).

Goiko grafikoak hitz-ekoizpenaren emaitzak erakusten ditu haurraren adinaren
(hiru adin multzotan bereizita) eta amaren hezkuntza mailaren arabera. Bariantza-
analisiaren arabera (3 x 3), haurraren adinaren eragina esanguratsua da aldagai
honetan (F(2,927) = 203,57; p < 0,001), eta aldakortasunaren % 30,3 azaltzen du.
Aitzitik, amaren hezkuntza ez da esanguratsua izan hiztegiaren ekoizpenean, ez eta
bi faktore horien arteko elkarreragina ere. 

4.29. irudia. Hitzetan neurtutako esaldien luzeraren batez bestekoak, 
adinaren eta amaren hezkuntza mailaren arabera (16-30 hilabete).

Hemengo irudiak esaldien hitz kopuruen batez bestekoak biltzen ditu.
Adinaren eragina esanguratsua da (F(2, 935) = 87,5; p < 0,001), eta bariantzaren
% 15,8 azaltzen du. Aldi berean, amen hezkuntzaren eragina ere esanguratsua da
(F(2, 935) = 3,83; p < 0,05), eta aldakortasunaren % 8 erakusten du. Biak esangu-
ratsuak izan arren, aipatutako bi faktoreen arteko elkarreragina ez da adierazgarria. 

Batez bestekoen arteko konparaketari begiratuz gero, ikus daiteke alderik
handienak erdiko adinean gertatzen direla, hau da, 21. eta 25. hilabeteen artean.
Tarte horretan, Lehen Hezkuntza (M = 2,1 eta DT = 1,3) burutu dutenen haurren
eta unibertsitate-ikasketadunen (M = 3,1 eta DT = 2,2) haurren artean dago alderik
nabariena (t(1, 226) = -3,66; p < 0,01). Aldi berean, ezberdintasun esanguratsuak
daude Lehen Hezkuntza burutu dutenen eta Bigarren Hezkuntzako ikasketadun
amen haurren artean (t(1, 122) = -2,49; p < 0,05). Bigarren talde horren
puntuazioak honako hauek dira: M = 2,9 eta DT = 2,1.

Hitzetan neurtutako esaldien luzerarekin ikusitakoaren antzera, bai adinaren
eragina (F(2, 935) = 88,7; p < 0,001) bai hezkuntza mailaren eragina (F(2, 935) =
3,22 ; p < 0,05) eraginkorrak izan dira biak. Adinak aldakortasunaren % 16 eta
amaren hezkuntza mailak % 8 azaltzen dute. Hala ere, bi aldagaien arteko elkarre-
ragina ez da esanguratsua. 

4.30. irudia. Morfematan neurtutako esaldien luzeraren batez bestekoak,
adinaren eta amaren hezkuntza mailaren arabera (16-30 hilabete).

Esanguratsua ageri da 21-25 hilabete bitartean Lehen Hezkuntza (M = 1,8 DT =
1,0) eta unibertsitate-ikasketak dituzten amen haurren arteko ezberdintasuna
(M = 2,5 DT = 1,5), [t(1, 122) = -2,14; p < 0,05],  baita Lehen Hezkuntza eta
Bigarren Hezkuntza dutenen artean ere (M = 2,3 eta DT = 1,4) [t(1, 122) = -2,14 ;
p < 0,05]. Era berean, 26-30 hilabete bitarteko haurren artean ere aurkitzen dira
alde esanguratsuak [t(1,342) = -1,97; p < 0,05], batez ere Bigarren Hezkuntza
(M = 3,5 eta DT = 2,1) eta ikasketa unibertsitarioak burututakoen haurren artean
(M= 4,0 DT= 2,2).

4.31. irudia. Esaldien konplexutasuna azpiataleko batez besteko puntuazioak,
adinaren eta amaren hezkuntza mailaren arabera (16-30 hilabete).

Konplexutasun morfosintaktikoaren garapenaren berri ematen da 4.31. irudian,
haurrak hiru adin-taldetan bereizita. Garapen hau neurtzeko galdetegian 37 item
zerrendatu dira, gurasoek item bakoitzaren azpian eskaintzen diren bi edo hiru
aukeretatik (batzuk helduenak bezalakoak, zuzenak, besteak haur txikien hizke-
rakoak) haurrak zein esaten duen adieraz dezaten. Irudian adin-talde bakoitzaren
barruko batez besteko item zuzenen kopuruak ageri dira. 

Adinaren eragina esanguratsua agertu da aurreko zenbait analisitan bezala
(F(2, 937) = 160,35; p < 0,001), eta aldagai horrek konplexutasun morfosintakti-
koaren aldakortasunaren % 25,5 azaltzen du. Atal honetan ez dira esanguratsuak
atera amen hezkuntza mailaren eragina ezta hezkuntza mailaren eta adinaren
arteko elkarreragina ere. 

4.6.2. Zenbatgarren haurra senitartean

KGNZ zerrendak neurtzen dituen eskaletan jaiotze-zenbatgarrentasunaren
balizko eragina ebaluatzeko haur guztiak bi taldetan banatu dira: seme-alaba
zaharrenak direnak alde batetik, eta gainerakoak bestetik (gehienak bigarren seme-
alabak). 4.34. taulan ikus daitezke bi talde horien emaitza orokorrak. Senideen
arteko zenbatgarrentasunaren balizko eragina aztertzeko bariantza-analisiak egin
dira: 8-15 hilabetekoen artean (Lehen KGNZ) esaldien ulermena, hitzen ulermena,
hitzen ekoizpena eta keinu-ekintzak; eta 16-30 hilabetekoen artean (Bigarren
KGNZ) ekoizpen lexikoa, esaldien luzera eta konplexutasun morfosintaktikoa. 

4.34. taula. Laginaren banaketa ehunekotan haurren senitarteko-
zenbatgarrentasunaren arabera, Lehen eta Bigarren KGNZetan (8-30 hilabete).

Lehen KGNZko senitarteko-zenbatgarrentasunaren araberako batez bestekoak
eta desbideratze tipikoak 4.35. taulan bildu dira. 2 x 2ko subjektu arteko bariantza-
analisiak (zenbatgarrentasuna senitartean x adina) ez du eragin esanguratsurik era-
kutsi zenbatgarrentasun-faktorearen galdetegi horretako atal batean ere (esaldien
ulermena, ulermen lexikoa, ekoizpen lexikoa eta keinu-ekintzak).

4.35. taula. Lehen KGNZko azpiataletako batez besteko puntuazioak eta
desbideratze tipikoa, zenbatgarrentasunaren arabera (8-15 hilabete).

Zenbatgarrentasunaren araberako batez bestekoak eta desbideratze tipikoak Bi-
garren KGNZko eskaletako 4.36. taulan bildu dira. 2 x 3ko subjektu arteko barian-
tza-analisiak (zenbatgarrentasuna x adina) ez du zenbatgarrentasunaren eragin
esanguratsurik erakutsi Bigarren KGNZko azpiatal batean ere (ekoizpen lexikoan,
esaldien luzeran (hitzetan/morfematan) eta konplexutasun morfosintaktikoan).

4.36. taula. Bigarren KGNZko azpiataletako batez besteko puntuazioak eta
desbideratze tipikoa, senitarteko-zenbatgarrentasunaren arabera (16-30 hilabete).

Emaitza hauek beste ikerketa batzuetan aurkitutakoa baieztatzen dute, hots,
senitarteko-zenbatgarrentasunak ez duela eraginik garapen komunikatiboan
(Jackson-Maldonado eta beste, 2003; López-Ornat eta beste, 2005) .

4.6.3. Haurraren inguruko hizkuntzak

Haurrak entzuten duen euskara kantitatea edo inputa komunikazio-garapenean
eraginkorra den edo ez ikusteko, 2 x3 ko (adina x hizkuntza-inputa) bariantza-
analisiak egin dira. Menpeko aldagai gisa Lehen KGNZko funtsezko lau atal azter-
tu dira (esaldien ulermena, hiztegiaren ulermena, hitz-ekoizpena eta keinuak eta
ekintzak) eta Bigarren KGNZko beste lau (hitz-ekoizpena, esaldi luzeenak hitzetan
neurtuta, esaldi luzeenak morfematan neurtuta eta konplexutasun morfosintak-
tikoa).

Hizkuntza-inputaren eragina ikertzeko 4.3.2.5. atalean azaldu bezala haurrak
hiru taldetan bereizi dira, entzuten duten euskararen arabera: a) euskara % 90etik
% 100era entzuten duten haurrak, b) euskara % 60tik % 90era entzuten dutenak,
eta c) euskara % 40tik % 60ra entzuten duten haurrak. 

Ondoko 4.37. eta 4.38. tauletan jaso dira Lehen KGNZ (8-15 hilabete) eta
Bigarren KGNZ (16-30 hilabete) galdetegietako datuak. 

4.37. taula. Lehen KGNZko azpiataletako batez besteko puntuazioak eta 
desbideratze tipikoak, hizkuntza-inputaren arabera.

Lehen KGNZko eskalekin egindako bariantza-analisiek erakutsi dute inputa-
ren eragina ez dela esanguratsua. Adinaren eta inputaren arteko elkarrekintza ez da
esanguratsua gertatu neurtutako atal batean ere.

Bigarren KGNZko inputaren araberako batez bestekoak eta desbideratze tipi-
koak 4.38. taulan bildu dira, lau ataletako datuak bereizita (hitz-ekoizpena, esaldi
luzeenak hitzetan neurtuta, esaldi luzeenak morfematan neurtuta eta konplexutasun
morfosintaktikoa). 

Kasu honetan inputaren eragina esanguratsua gertatu da lau ataletan: hitz-
ekoizpenean [F (2, 941) = 9,71; p < 0,001], esaldi luzeenak morfematan
neurtutakoan [F (2, 938) = 8,69; p < 0,001], esaldi luzeenak hitzetan neurtutakoan
[F (2, 938) = 9,73; p < 0,001], eta konplexutasun morfosintaktikoan [F (2, 941) =
16,27; p < 0,001]. 

Dena den, input aldagaiaren eraginen tamaina oso txikia izan da; izan ere,
hitz-ekoizpenaren bariantzaren % 2 baino ez du azaltzen, esaldi luzeenak morfe-
matan neurtzearen bariantzaren % 1,8 bakarrik, esaldi luzeenak hitzetan neurtzea-
ren bariantzaren % 2 eta konplexutasun morfosintaktikoarenaren % 2. 

Inputaren eta adinaren arteko elkarrekintza ere esanguratsua gertatu da atal
guztietan. Horrela, hitzen ekoizpenean bi aldagaien arteko elkarreraginak barian-

tzaren % 1,1 azaltzen du [F (4, 941) = 2,66; p < 0,05], hitzetan neurtutako esaldi
luzeenen bariantzaren % 2 [F (4, 938) = 4,68; p < 0,01], morfematan neurtutako
esaldi luzeenen % 1,7 [F (4, 938) = 3,94; p < 0,01], eta konplexutasun morfosin-
taktikoaren bariantzaren % 2,6 [F (4, 941) = 6,19; p < 0,001].

4.38. taula. Bigarren KGNZko azpiataletako batez besteko puntuazioak eta
desbideratze tipikoak, hizkuntza-inputaren arabera.

Ikusita 8-15 hilabete bitarteko haurrengan (Lehen KGNZ) inputak ez duela
eragin esanguratsurik, 16-30 hilabete bitarteko haurren datuei (Bigarren KGNZ)
zehatzago begiratzea erabaki da. Horretarako 16-30 hilabete bitarteko haurrak hiru
taldetan bereizi dira, adinaren arabera: 16-20 hilabete bitartekoak, 21-25 bitarte-
koak eta 26-30ekoak. Talde horien azterketak eginik (32., 33., 34. eta 35. irudiak),
adinaren aldagaia oso garrantzitsua dela ikusi da. Alde batetik 16-20 hilabete bitar-
tekoen taldean ez da alde esanguratsurik aurkitu; bestalde, 21-25 hilabete bitarte-
koen taldean konplexutasun morfosintaktikoan bakarrik aurkitu da alde esangura-
tsua [F(2,316) = 3,77; p < 0,05], eta amaitzeko, 26-30 hilabete bitarteko taldean
ezberdintasun esanguratsuak aurkitu dira neurtutako lau ataletan (hitzen ekoizpe-
nean [F(2,392) = 12,80; p < 0,001], morfematan neurtutako esaldi luzeenetan
[F(2,391) = 12,01; p < 0,001], hitzetan neurtutako esaldi luzeenetan [F(2,391) =
11,05; p < 0,001], eta konplexutasun morfosintaktikoan [F(2,392) = 19,93;
p < 0,001]).

Diferentzia esanguratsua aurkitu den guztietan, alde esanguratsua beti eus-
kararen inputa % 60 baino txikiagoa duten haurrengan agertu da, multzo horretako
haurrek gainerako multzoetakoek baino puntuazio apalagoak izan baitituzte.

4.32. irudia. Hitz-ekoizpena ataleko batez besteko puntuazioak,
hizkuntza-inputaren eta adinaren arabera (16-30 hilabete).

4.33. irudia. Hitzetan neurtutako esaldien luzeraren batez besteko puntuazioak,
hizkuntza-inputaren eta adinaren arabera (16-30 hilabete).

4.34. irudia. Morfematan neurtutako esaldien luzeraren batez bestekoak,
hizkuntza-inputaren eta adinaren arabera (16-30 hilabete).

4.35. irudia. Esaldien konplexutasuna ataleko batez besteko puntuazioak, 
hizkuntza-inputaren eta adinaren arabera (16-30 hilabete).

Emaitzak ikusirik, esan daiteke haurrek jasotzen duten hizkuntza-inputak era-
gina duela, bereziki 26-30 hilabete bitartean ikusgarri gertatzen dena. Ikerketa ho-
netan, euskararen inputa % 60 baino txikiagoa duten haurrek puntuazio apalagoak
izan dituzte adin-tarte horretan neurtutako hizkuntzaren garapeneko lau ataletan:
hitz-ekoizpenean, hitzetan zein morfematan neurtutako esaldien ekoizpenean eta
konplexutasun morfosintaktikoan. Konplexutasun morfosintaktikoaren esparruan
alde hori lehenago ere antzeman da, 21-25eko tartean ere agertzen baita. Datuon
arabera, konplexutasun sintaktikoarena agertzen zaigu esparru sentiberena, zeinean
inputaren eragina goizen nabarmentzen den, alegia.

4.7. AZPIATALEN ARTEKO ERLAZIOA

Tresna honen beste hizkuntzetako bertsio batzuetan egin den bezala (Fenson eta
beste, 1993; Jackson-Maldonado eta beste, 2004 eta López-Ornat eta beste, 2005)
azpiatalen arteko korrelazioak neurtzen dira ondoko tauletan. 

Lehen KGNZko eta Bigarren KGNZko azpiatalen arteko korrelazioak 4.39. eta
4.40. tauletan aurkezten dira. Lehen KGNZri dagokionez, korrelaziorik altuenak
dira esaldien ulermenaren eta hitzen ulermenaren artekoa (0,79), esaldien ulerme-
naren eta keinuen artekoa (0,74) eta hitzen ulermenaren eta keinuen artekoa (0,69).
Hitz-ekoizpena eta Lehen KGNZko gainerako azpiatalen arteko korrelazioak
baxuagoak izan dira (0,40-0,45 tartean), baina emaitza horren arrazoia 15 hilabete
bitarteko haur euskaldunen ekoizpen baxua izan liteke. 

4.39. taula. Lehen KGNZko azpiatalen arteko korrelazioak.

Bigarren KGNZko azpieskalen arteko korrelazioak nabarmen altuagoak atera
dira (0,65 eta 0,97 artekoak). Gehien korrelazionatzen diren azpiatalak esaldiaren
luzeraren bi neurriak (hitzetan eta morfematan) dira, espero zitekeen bezala.
Bestalde, aipagarriak dira konplexutasun-eskalak zerrendaren gainerako eskalekin
dituen korrelazio altuak (0,74 eta 0,89 artekoak). Adinaren eragina kontuan izan
gabe, konplexutasunak korrelazio altuena hitz-amaierekin (0,89) eta adizkiekin
(0,89) erakusten badu ere, hiztegi-ekoizpenarekin ere korrelazio handia erakusten
du (0,85). Hiztegiaren ekoizpenak ere hitz-amaierekin (0,85) eta adizkiekin (0,72)
erakusten du korrelazio altuena; eta hitz-amaierek, adizkiekin (0,81). 

Adina kontuan izanda, aldagai guztiek erakusten dute korrelazio txikiagoa
elkarren artean, batez ere ekoizpenaren eta esaldien luzeraren artekoa (0,5), edo
esaldien luzera hitzetan eta hitz-amaierak (0,5) edo esaldien luzeraren eta adizkien
artekoa (0,5).

4.40. taula. Bigarren KGNZko azpiatalen arteko korrelazioak.

MacArthur-Bates testaren beste hizkuntzetako bertsio batzuetan gertatzen den
bezala (Fenson eta beste, 1993; Jackson-Maldonado eta beste, 2004 eta López-
Ornat eta beste, 2005) euskarazkoan ere azpiatal guztiak korrelazionatuta daudela
aurkitu dugu. Lehen KGNZri dagozkion emaitzak bat datoz gaztelanietako beste
ikerketa batzuetan lortutakoekin (Jackson-Maldonado eta beste, 2004 eta López-
Ornat eta beste, 2005). 

Bigarren KGNZko azpieskalen arteko korrelazioek ere, beste ikerketa batzue-
tan aurkitutakoa berresten dute (Jackson-Maldonado eta beste, 2004; eta López-
Ornat eta beste, 2005) eta oso altuak izan dira (0,65 eta 0,97 artekoak).

Emaitza hauek ikusirik, nabarmen antzeman daiteke eskala guztiak erlaziona-
turik daudela elkarren artean, hau da, konstruktu bera neurtzen dutela, hots, komu-
nikazio-garapena.

4.8. TRESNAREN FIDAGARRITASUNA ETA BALIAGARRITASUNA

4.8.1. Fidagarritasuna

Fidagarritasuna arduratzen da neurtzeko prozesuan gertatzen diren eta ekidin
ezinezkoak diren neurketa-erroreez. Test bat fidagarria da eskaintzen dituen neu-
rriak tinkoak badira, hau da, subjektu bati behin eta berriz aplikatu ondoren emaitza
berbera lortzen bada (Muñiz, 1992).

KGNZ osatzen duten eskalen fidagarritasuna neurtzeko eskala horien barne-
tinkotasuna nahiz puntuazioen egonkortasuna aztertu dira.

4.8.1.1. Barne-tinkotasuna

Euskarazko galdetegiko eskalaren barne-tinkotasuna kalkulatzeko, Hitz
zerrenda azpiataleko kategoria semantiko bakoitza item bat balitz bezala hartu da,
MacArthur-Bates testaren jatorrizko bertsioan jarraitutako prozedura erabiliz
(Fenson eta beste, 1993). Modu horretara Lehen KGNZ osatzen duten 19 kategoria
semantikoek 0,95eko alpha koefizientea eman dute hitzen ulermenari dagokionez,
eta 0,93koa hitzen ekoizpenari dagokionez. Oso fidagarritasun handia, beraz.

Keinu eta ekintzen atalean ere, kategoria bakoitza item bat balitz bezala har-
tuta Keinuak eta ekintzak osatzen duten 5 kategoriek 0,88ko alpha adierazi dute.

Bigarren KGNZn ere hitz zerrenda osatzen duten lexikoaren ataleko 21
kategoriak item bakarra balira bezala tratatu dira eskalaren barne-tinkotasuna
kalkulatzeko, eta modu horretara 0,96ko alpha izan da emaitza. 

Esaldien konplexutasuna azpiatalean, euskarazko bertsioko 37 itemek
0,95eko alpha eman dute. 4.41. taulan testaren beste hizkuntzetarako egokitzapen
batzuetako emaitzak eta gureak konparatzen dira. Ikus daitekeenez, euskararako
egokitzapenak gainerako bertsioek adinako fidagarritasuna erakusten du.

4.41. taula: Lehen KGNZko (8-15) eta Bigarren KGNZko (16-30) ataletako barne-
tinkotasuna (Cronbach-en alpha fidagarritasun-koefizientea).

4.8.1.2 Puntuazioen egonkortasuna

Puntuazioen egonkortasuna neurtzeko, test-birtest prozedura erabili da, bi
aplikazioen artean 6 asteko tartea utzita (2 asteko gorabeherarekin), eta jasotako bi
neurri horien arteko korrelazio-koefizientea kalkulatu da. Lehen KGNZn korre-
lazioa 0,92koa izan da ulermen lexikoan, 0,83koa ekoizpen lexikoan eta 0,83koa
keinuak eta ekintzak atalean. Oso handia, beraz, hiru ataletan eta neurketen arteko
denbora-tartea kontuan harturik kalkulatutako korrelazioa ere.

4.42. taula. Test-birtest fidagarritasuna (8-15 hilabete).

Bigarren KGNZn hauek izan dira lortutako korrelazioak: ekoizpen lexiko-
koan 0,98koa (4.43. taula), esaldi-luzeraren batez bestekoarena 0,93 (hitzetan neur-
tuta) eta 0,97 (morfematan neurtuta), eta esaldien konplexutasuna azpiatalean
0,99koa. Salbuespena da ea hitzak lotzen hasita dagoen neurtzen duen aldagaiaren
korrelazio moderatua. Dena den, gogoratu beharra dago aldagai hori neurtzeko
item bakarra erabiltzea izan daitekeela puntuazioa ez horren egonkorra izatearen
arrazoia.

4.43. taula. Test-birtest fidagarritasuna (16-30 hilabete).

Testaren beste hizkuntzetarako egokitzapen batzuetako emaitzak eta euskara-
rako egokitzapenarenak 4.44 taulan konparatzen dira. Ikus daitekeenez, euskarara-
ko egokitzapenaren bidez lortutako puntuazioek gainerako bertsioek adinako
egonkortasuna erakusten dute.

4.44. taula: Lehen KGNZko eta Bigarren KGNZko atalen
arteko test-birtest korrelazioak.

4.8.2. Baliagarritasuna

Baliagarritasunak adierazten du zein puntutaraino neurtzen duen test batek
neurtu behar duena. Baliagarritasunaren kontzeptuari esanguratasun ezberdina
eman izan zaio garaiaren arabera (Elosua, 2005). Horrela, aldi operazionala deitu
izan den lehenengo aldian, American Psychological Association (APA) delakoak
baliagarritasunaren 4 alderdi bereizi ditu: edukizkoa, konstruktu-baliagarritasuna,
aldiberekoa eta aurresatezkoa. Lehenengo biei dagokienez, ebidentzia maila
desberdinak har ditzakete eta guztiak ez dira kuantitatiboak, ezin dira koefiziente
bakar batean neurtu. Eduki eta konstruktu motako baliagarritasunek erakutsi behar
dute ebaluazio-tresnak esaten duena neurtzen duela. Aurresatezko eta aldibereko
baliagarritasunek ebaluaketa-tresna batek izan dezakeen aurresate-balioari eta
diagnostikoan izan dezakeen balioari egiten diete erreferentzia.

Bigarren garaian, alegia, garai teorikoa izenekoan, teoria psikologikoari eman
zaio lehentasuna eta baliagarritasuna modu integratzailean ulertu izan da. Horrela,
konstruktu-baliagarritasunaren analisiak hartu du garrantzia, eta horren barnean
edukiari buruzko eta beste aldagaiekiko erlazioari buruzko kontuak sartu dira.

Azkeneko garaian, testuinguruaren garaian, baliagarritasunaren helburua
testei oinarri zientifikoa eta etikoa ematea izan da, hau da, testaren emaitzen inter-
pretazioari oinarri zientifikoa emateko ebidentzia nahikoa biltzea. Hori lortzeko bi
alderdi bereizten dira baliagarritasunaren kontzeptuan, lehenengoa testaren justifi-
kazioari dagokio eta bigarrena testaren emaitzei. Modu horretan test baten baliaga-
rritasuna egiaztatzeko bi ebidentzia mota dira beharrezko: barne-ebidentzia (edu-
kiari eta testaren egiturari dagokiena) eta kanpokoa (aldibereko baliagarritasunari
eta testaren eta irizpide baten arteko erlazioari dagokiena). Barne-ebidentziaren
analisiak itemen azterketarekin du lotura. Kanpo-ebidentziaren analisiak, aldiz,
testa bere osotasunean aztertzen du.

Test edo galdetegi baten baliagarritasun-prozesua etengabea eta bukaezina
da; izan ere, ikerketa eta azterketa berriek baliagarritasunaren inguruko datu inte-
resgarriak eskain ditzakete beti.

Azken atal honetan, orain arte KGNZren baliagarritasuna ziurtatzen duten
hainbat datu eta ebidentzia eskainiko dira, hain zuzen ere, eskuliburu honetan pro-
posatzen ditugun puntuazioetan oinarrituta egiten diren interpretazio eta ekintzak.

Aurkezpena ahalik eta argiena izateko, goian aipatutako bi ebidentzia mota
erabili ditugu, KGNZren baliagarritasunaren inguruko ebidentzia teorikoa (barne-
koa) eta enpirikoa (kanpokoa).

4.8.2.1. Barne-ebidentzia

Test baten barne-ebidentzia ikertzean testaren eta neurtu nahi den konstruk-
tuaren arteko erlazioa aztertzeaz gain (edukizko eta konstruktu-baliagarritasuna),

testaren testuinguruko alderdiak hartu behar dira kontuan, itemen formatua edota
eskatutako zereginen nolakotasuna. 

4.8.2.1.1. Edukizko baliagarritasuna

Edukizko baliagarritasunak adierazten du test bateko itemek neurtu nahi den
konstruktuaren edo jokabidearen lagin adierazgarria osatzen dutela. Hau da, gure
testeko itemek komunikazio-garapena neurtzeko lagin egokia osatzen dutela.

Norabide horretan, jatorrizko MacArthur-Bates testak 8-30 hilabete bitarteko
garapen komunikatibo linguistikoaren atal nagusiak hartzen ditu kontuan: keinuak,
hiztegiaren ulermena eta ekoizpena, eta gaitasun gramatikalak. Erabilitako itemak
iturri enpiriko fidagarrietatik aukeratu dira (ikusi 1.5. atala).

4.8.2.1.2. Konstruktu-baliagarritasuna

Konstruktu-baliagarritasuna behar-beharrezkoa da edozein testen baliagarrita-
suna frogatzeko. Konstruktuaren izaera teorikoak agintzen du zeintzuk datu jaso
behar diren emaitzen baliagarritasuna eta interpretazioa egiteko. Aldi berean, ba-
liagarritasun-ikerketatik ondorioztatzen diren datuak teoria bera balioztatu, errepa-
satu edo errefusatzeko erabiliko dira (Martínez Arias, 1996). Baliagarritasun mota
honek testaren puntuazioen ageriko interpretazioa biltzen du eta ezin da koefizien-
te bakar batekin adierazi. Atal honetan, KGNZn egindako egokitzapenek zenbate-
rainoko baliagarritasuna duten baloratzeko agerian geratzen diren joerak aztertuko
ditugu.

Lehenengo eta behin, galdetegien itxurak, Jackson-Maldonado eta bestek
(2003) erakusten duten moduan, gurasoek beren seme-alaben berri ematen duen
txostena modu zehatzean betetzeko abantaila eskaintzen du. Galdetegiek lagin oso
zabala osatzen dute neurtu nahi diren gaitasunei dagokienez, egituraren aldetik
zein edukiarenetik. Aipatutako ezaugarriek eta gurasoei galdetegiak betetzeko
ematen zaizkien argibide eta jarraibideek ziurtatu egiten dute informatzaileek
ematen duten informazioaren seriotasuna. 

Bigarrenik, jasotako datuen adinaren araberako analisiak ikuspegi ebolutibo
koherentea erakusten du komunikazio-prozesuei, lexikoari eta morfosintaxiari da-
gokienez, eremu bakoitzeko ikerketek erakusten duten bezala. Hau da, koherentzia
dago gure galdetegien bidez jasotako barneratze-adinaren eta garapen-prozesuaren
artean, eta alor honetan eginda dauden ikerketa psikolinguistikoen artean.

4.8.2.2. Kanpo-ebidentzia

Test baten kanpo-ebidentziak aztertzen du testaren emaitzek subjektuen
portaera edo gaitasuna aurresateko duten ahalmena (aurresatezko baliagarritasuna),
eta testaren bidez nahiz beste prozedura batzuen bidez lortutako emaitzen arteko
erlazioa (aldibereko baliagarritasuna) aztertzen du.

4.8.2.2.1. Aldibereko baliagarritasuna

Konstruktu bera neurtzen duten prozeduren arteko erlazio mailari egiten dio
erreferentzia aldibereko baliagarritasunak. Baliagarritasun mota honek neurketa-
tresnak ikerketa-objektuarengan izan dezakeen eragina neurtzen du (Elosua, 2005).

Lehen KGNZren aldibereko baliagarritasuna frogatzeko 8tik 15 hilabetera
bitarteko 11 haurren gurasoek Lehen KGNZ eta Battelle testaren galdesortak bete
dituzte (Cruz-López eta González-Criado, 2001). Lehen KGNZn jasotako neurrien
(ulermena nahiz ekoizpena) eta Battelle eskala komunikatiboaren bitartez jasota-
koen arteko korrelazioak kalkulatu dira; azken horiek ere ulermen- eta ekoizpen-
lexikoari dagozkie. Ulermen-neurrien arteko korrelazioa (r = 0,87; p < 0,001)
nahiz ekoizpen-neurrien artekoa (r = 0,917; p < 0,001) esanguratsuak dira. Horrez
gain, Lehen KGNZko ulermen, ekoizpen eta keinuen eskaletako puntuazioak batu
dira batetik, eta Battelle testeko ulermen- eta ekoizpen-eskalak bestetik. Bi neurri
horien arteko korrelazioa ere esanguratsua izan da (r = 0,84; p < 0,01).

Bigarren KGNZrako ere 16tik 30 hilabetera bitarteko 9 haurren gurasoek Bi-
garren KGNZ eta Battelle testaren ekoizpen eskala bete dituzte. Ekoizpen lexikoko
bi neurrien arteko korrelazioa esanguratsua izan da (r =0,81; p < 0,01).

Bestalde, 16 eta 30 hilabete bitarteko 17 haurrek parte hartu duten beste azter-
lan bat ere egin da. Gurasoek Bigarren KGNZ bete dute eta haur horiek jolas libre-
ko egoeran grabatu ditugu 45 minutuz. Grabaketa horietatik ekoizpen lexikoaren
neurri bat lortu da haur bakoitzak erabiltzen dituen hitz ezberdinak batuta, eta bi-
garren neurri bat esaldien luzeraren batez bestekoarena (haur bakoitzak ekoitzitako
hiru esaldi luzeenetatik morfemen eta hitzen batez bestekoa kalkulatuz). Ekoizpen
lexikoko bi neurrien arteko korrelazioa esanguratsua izan da (r = 0,76; p < 0,01).
Esaldien luzeraren neurriei dagokienez, lortutako korrelazioak esanguratsuak izan
badira ere (r = 0,51; p < 0,05 morfematan oinarritutako neurrirako eta r = 0,54; p <
0,05 hitz kopuruan oinarritutako neurrirako), ez dira oso altuak izan. Horren arra-
zoietako bat izan daiteke 45 minutuko grabazioetan zaila dela haurrek ekoitzitako
esaldien lagin adierazgarria jasotzea.

4.8.2.2.2. Aurresatezko baliagarritasuna

Aurresatezko baliagarritasunak test baten puntuazioetatik abiatuta intereseko
aldagai bat aurresateko eraginkortasun maila adierazten du (Muñiz, 1992). Hau da,
tresna batek aurresate-balioa izango du, inkesta bera baldintza beretan bi epe des-
berdinetan aplikatu eta horien artean korrelazioa agertzen den neurrian. Horrela,
KGNZren puntuazioak diagnostikoa egiten zaien haurren etorkizuneko komuni-
kazio-gaitasunak aurresateko erabil daitezke.

MacArthur-Bates zerrendek, garapen komunikatibo linguistikoa neurtzen
dute, beraz, aurresatezko baliagarritasunaren aldeko ebidentziak bermatu egin
beharko luke haurraren alderdi horren garapena aurreikus dezakeela tresna honek.

Tresnaren euskarazko bertsioaren aurresatezko gaitasuna ebaluatzeko bi
azterlan egin dira. Lehenengoan 8-15 hilabete bitarteko 31 haurren gurasoek Lehen
KGNZ bete dute, eta 6 hilabetera guraso berberek Bigarren KGNZ. Lehen KGNZn
ulermen eta ekoizpen lexikoan lortutako batez bestekoen eta Bigarren KGNZn
ekoizpen lexikoan eta esaldien konplexutasunean lortutako batez bestekoen arteko
korrelazioak kalkulatu dira. Hala, bada, ulermen lexikoaren (Lehen KGNZ) eta
ekoizpen lexikoaren arteko (Bigarren KGNZ) korrelazioa (r = 0,74 ; p < 0,001)
ekoizpen lexikoko bi neurrien artekoa baino altuagoa izan da (r = 0,60 ; p < 0,001).
Emaitzok, Fenson eta besteek (1993) jatorrizko bertsioan aurkitutakoen antzekoak
dira (r = 0,69; p < 0,001 ekoizpen lexikoko bi neurrietarako). Lehen KGNZn eta
esaldien konplexutasunean lortutako neurrien arteko korrelazioak ere esangura-
tsuak izan dira: r = 0,48; p < 0,01 ekoizpenerako eta r = 0,61; p < 0,001 ulermene-
rako. Emaitzok adierazten dutenez, 8-15 hilabete bitartean jasotako ulermen
lexikoko neurriek ekoizpen lexikoko neurriek baino hobeto aurresaten dute 16-30
hilabete bitarteko haurrek izango duten ekoizpen lexiko eta esaldien konplexu-
tasuna. Emaitzak hobeto ulertzeko komeni da gogoratzea 8-15 hilabete bitartean
ulermenaren aldakortasuna askozaz handiagoa dela ekoizpenarena baino, eta
horrek estimazio hobea egiteko aukera ematen du.

Bigarren azterlanean 16-30 hilabete bitarteko 29 haurrek hartu dute parte.
Gurasoek bi aldiz bete dute Bigarren KGNZ galdesorta, bi datu-bilketen artean 6
hilabeteko tartea utzita. Hau da, datuak lehenengoz jasotzean haurrak 16-24
hilabete bitartean zeuden, eta bigarren aldiz jasotzean, 22-30 hilabete bitartean.
Jasotako datuekin ekoizpen lexiko eta esaldien konplexutasuneko bi neurrien arte-
ko korrelazioak kalkulatu dira. Ekoizpen lexikoaren kasuan korrelazioa esangura-
tsua izan da (r = 0,84 ; p < 0,001), eta antzeko emaitzak aurkitu dituzte Fenson eta
besteek (1993) (r = 71; p < 0,001). Esaldien konplexutasuneko neurrien arteko
korrelazioa ere esanguratsua izan da (r = 0,54; p < 0,05), baita ekoizpen lexikoaren
eta esaldien konplexutasunaren artekoa ere (r = 0,60; p < 0,01). Jatorrizko
bertsioan lortutako emaitzak oso antzekoak izan ziren (Fenson eta beste, 1993),
r = 0,62; p < 0,001 izanik esaldien konplexutasuneko bi neurrien arteko korre-
lazioa. Emaitzak ikusita, esan daiteke 16-24 hilabete bitartean jasotako ekoizpen
lexikoaren neurria egokiena dela 22-30 hilabete bitarteko haurrek lortuko duten
esaldien konplexuta-suna aurresateko.

4.9. ONDORIOAK

MacArthur-Bates tresna 20 hizkuntzatara baino gehiagotara egokitu da, eta kasu
guztietan baliagarria izan da komunikazio-garapenaren arlo guztien ebaluaziorako.
Horrenbestez, KGNZk hizkuntza arteko konparaketak egiteko aukera ematen du.
Gainera, testa euskararekin ukipen-egoeran dauden beste hizkuntzetara (gaztelania
eta frantsesa) egokitua izan denez, haurren elebitasun maila neurtzeko tresna ere
izan daiteke.

Euskarazko egokitzapen eta baremazioak euskararen jabekuntza-prozesuaren
inguruko informazio garrantzitsua eskaintzen du. KGNZ Euskal Herriko lurralde
guztietako haurrek osatutako laginaz barematua izan da, eta horrek bermatzen du
tresnaren erabilgarritasuna Euskal Herri osorako. Horrez gain, itemetan euskalkie-
tako formak hartu dira kontuan tresnaren erabilera zabala ziurtatzeko. 

Galdetegietako atalez ataleko azterketan zehaztasun gehiago aurkitu badira
ere, euskarazko egokitzapenaren bidez lortutako laginaren azterketan badira emai-
tza orokor batzuk aztertutako aldagaiei dagokienez: adina, sexua, gurasoen ikas-
keta maila, haurra zenbatgarren senidea izatea eta haurraren inguruko hizkuntzak.

– Adina bi galdetegietako atal guztietan agertu da aldagai eraginkor legez.

– Sexua adinarekin batera eraginkor agertu izan da hainbat ataletan, baina
bera bakarrik ez da eraginkor agertu inongo ataletan ulermen mailan. Ekoiz-
pen mailan, adin-tarte solte batzuetan neskek balio handiagoak erakutsi
badituzte ere mutilekin alderatuta, alde horiek, ordea, oso gutxitan izan dira
esanguratsuak, eta adin-tarte batzuetan bakarrik; inoiz tendentzialak dira,
eta gehienetan ezta hori ere.

– Gurasoen ikasketa maila ere ez da oro har aldagai eraginkor gisa agertu.
Oinarrizko ikasketak eta unibertsitate-ikasketak egindako gurasoen haurren
artean adin-tarte eta atalen batean edo bestean alde esanguratsuak agertu
badira ere, aldagai hau ezin esan daiteke 30 hilabete bitartean eraginkorra
denik.

– Haurra premua izan edo ez aztertzean, ez da alderik aurkitu, ez ulermenean
ezta ekoizpenean ere. 

– Haurren inguruko hizkuntzak izan dezakeen eraginak, berriz, alde esangu-
ratsuak aurki daitezkeela erakutsi du, batez ere Bigarren KGNZn, euskara
% 60tik beherako ingurunean hazten diren haurren eta euskara maizago
entzuten duten haurren artean. Alde horiek, ordea, ez dira bi urteak bete
aurretik sumatzen, 28-30 hilabeterekin antzematen hasten dira-eta. Azter-
tutako adin-tartean (8-30 hilabete), berriz, ez da aurkitu alde esanguratsurik
ez hiztegian, ezta gramatikan ere, ingurune erabat euskaldunetan eta ez
horren elebakarretan (euskara, inguruko hizkuntzen % 60-90) hazitako
haurren artean.

Lortutako emaitzek KGNZren fidagarritasuna eta baliagarritasuna bermatzen
dituzte. Fidagarritasunari dagokionez, batetik, eskalen barne-trinkotasunak eskala
bakoitza osatzen duten itemen arteko kobariazio handia erakusten du. Bestetik,
test-birtest frogen emaitzek agerian uzten dute denboran zeharreko puntuazioen
egonkortasuna. Testaren luzerak (item kopurua) neurri zehatza bermatzen du testa-
ren eskala guztietan, eta horrek zorizko errorearen kontrol orekatua ziurtatzen du.
Baliagarritasunari dagokionez, egindako frogek erakusten dute komunikazio-gaita-

suna neurtzeko teknika/tresnen bidez (KGNZ, Battelle eta behaketa zuzena) hartu-
tako neurrien arteko korrelazioak onargarriak direla. Horrez gain, euskararen ego-
kitzapena komunikazio-gaitasunaren garapena aurreikusteko tresna eraginkorra
dela esan daiteke.

KGNZren emaitzek 8-30 hilabete bitarteko haur euskaldunen komunikazio-
garapenaren inguruan datu asko eman dizkigute, eta datu horiek bat datoz literatura
zientifikoarekin. Emaitzok adierazten dute KGNZk batetik konstruktu-baliagarrita-
suna duela, eta, bestetik, tresna gai dela garapenean gertatzen diren aldaketak
antzemateko. 

Bukatzeko, tresnaren erabilerarako kontuan hartu beharreko bi ohar. Batetik,
gurea bezalako testuinguru elebidunetan, haurraren inguruan erdara oso maiz
entzuten bada (euskarazkoa inputaren % 60az behekoa), komenigarria izan daiteke
entzuten duten beste hizkuntzan ere ebaluazioa egitea komunikazio-garapenaren
diagnostikoa osatze aldera: gaztelaniaren kasuan Inventario de Desarrollo Comu-
nicativo MacArthur (López-Ornat, Gallego, Gallo, Karousou, Mariskal eta Marti-
nez, 2005) eta frantsesaren kasuan Adaptation Française du MacArthur Communi-
cative Development Inventory (Kern, 2003). Bestetik, gogoratu behar da ikerketa
normatiborako erabili dugun laginetik kanpo geratu direla jaiotza goiztiarragatik
hainbat haur (zazpikiak) eta urtean 3 belarriko infekzio baino gehiago izan dituz-
tenak ere. Kasu horietan, KGNZ erabiltzekotan emaitzak kontu handiz interpretatu
behar dira, eta beti komenigarria izango da diagnostikoa beste froga batzuekin
osatzea.

5. Pertzentilen taulak eta irudiak

Atal honetan dauden pertzentilen taulek eta irudiek pertzentil doituen balioak ema-
ten dituzte. Pertzentilak baremaziorako bildutako datuetan oinarritzen dira (Lehen
KGNZ, n= 442 eta Bigarren KGNZ, n= 975). Taula eta grafiko hauek modu
egokian erabiltzeko ikusi eskuliburu honen 2. atala (ikus. 23.-27. or.)





Lehen KGNZ:
Hitzak eta keinuak



1. ATALA: HASIERAKO HITZAK

5.1. taula. Esaldiak azpiataleko puntuazioen pertzentil doituak. 
Ulermena, 8-15 hilabete.

5.1. irudia. Esaldiak azpiataleko puntuazioen pertzentil doituak. 
Ulermena, 8-15 hilabete. 

5.2. taula. Hitz zerrenda azpiataleko puntuazioen pertzentil doituak. 
Ulermena, 8-15 hilabete.

5.2. irudia. Hitz zerrenda azpiataleko puntuazioen pertzentil doituak. 
Ulermena, 8-15 hilabete.

5.3. taula. Hitz zerrenda azpiataleko puntuazioen pertzentil doituak. 
Ekoizpena, 8-15 hilabete.

5.3. irudia. Hitz zerrenda azpiataleko puntuazioen pertzentil doituak. 
Ekoizpena, 8-15 hilabete.

2. ATALA: EKINTZAK ETA KEINUAK

5.4. taula. Keinuak azpiataleko puntuazioen pertzentil doituak3, 8-15 hilabete.

5.4. irudia. Keinuak azpiataleko puntuazioen pertzentil doituak. 8-15 hilabete.

3. Datu hauek Lehen KGNZko Ekintzak eta keinuak izeneko ataleko A (Hasierako komunikazio-
keinuak) eta B (Jolasak) azpiataletako datuen batuketari dagozkio.



5.5. taula. Ekintzak azpiataleko puntuazioen pertzentil doituak4. 8-15 hilabete.

5.5. irudia. Ekintzak azpiataleko puntuazioen pertzentil doituak. 8-15 hilabete.

4. Datu hauek Lehen KGNZko Ekintzak eta keinuak izeneko ataleko C (Gauzak erabiltzen), D
(Gurasoarena egiten) eta E (Helduen beste ekintza batzuk imitatzen) azpiataletako datuen batuketari
dagozkio.



5.6. taula. Ekintzak eta keinuak ataleko puntuazioen pertzentil doituak. 8-15 hilabete.

5.6. irudia. Ekintzak eta keinuak ataleko puntuazioen pertzentil doituak. 8-15 hilabete.

Bigarren KGNZ:
Hitzak eta esaldiak



1. ATALA: HITZ ZERRENDA

5.7. taula. Hitz zerrenda azpiataleko puntuazioen pertzentil doituak. 
Ekoizpena, 16-30 hilabete.

5.7. irudia. Hitz zerrenda azpiataleko puntuazioen pertzentil doituak. 
Ekoizpena, 16-30 hilabete.

2. ATALA: GRAMATIKA

5.8. taula. Hitz amaierak azpiataleko puntuazioen pertzentil doituak. 
Ekoizpena, 16-30 hilabete.

5.8. irudia. Hitz amaierak azpiataleko puntuazioen pertzentil doituak. 
Ekoizpena, 16-30 hilabete.

5.9. taula. Adizkiak azpiataleko puntuazioen pertzentil doituak. 
Ekoizpena, 16-30 hilabete.

5.9. irudia. Adizkiak azpiataleko puntuazioen pertzentil doituak. 
Ekoizpena, 16-30 hilabete.

5.10. taula. Esaldien luzera azpiataleko puntuazioen pertzentil doituak (hitzak). 
16-30 hilabete.

5.10. irudia. Esaldien luzera azpiataleko puntuazioen pertzentil doituak (hitzak). 
16-30 hilabete.

5.11. taula. Esaldien luzera azpiataleko puntuazioen pertzentil doituak 
(morfemak). 16-30 hilabete.

5.11. irudia. Esaldien luzera azpiataleko puntuazioen pertzentil doituak 
(morfemak). 16-30 hilabete.

5.12. taula. Esaldien konplexutasuna azpiataleko puntuazioen pertzentil doituak. 
16-30 hilabete.

5.12. irudia. Esaldien konplexutasuna azpiataleko puntuazioen pertzentil doituak. 
16-30 hilabete.

